Монгол Улсын Их Хурлын 2006 оны намрын ээлжит чуулганы 2007 оны 1 дүгээр сарын 25-ны өдөр /Пүрэв гараг/-ийн нэгдсэн хуралдаан 10 цаг 40 минутад УИХ-ын чуулганы хуралдааны танхимд эхлэв.

Улсын Их Хурлын дарга Ц.Нямдорж ирц, хэлэлцэх асуудлын дарааллыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс 41 гишүүн ирж 53.9 хувийн ирцтэй байв.


Чөлөөтэй: А.Бакей, Х.Баттулга, Т.Ганди, Р.Гончигдорж, Ж.Гүррагчаа, Д.Дондог, С.Оюун, Д.Тэрбишдагва.


Өвчтэй: Ц.Баярсайхан, С.Баярцогт, Т.Очирхүү, Ц.Сүхбаатар, Ө.Энхтүвшин.

Тасалсан: Ц.Батаа.
УИХ-ын дарга Ц.Нямдорж Шуудангийн тухай хууль болон Орон нутгийн сонгуулийн  тухай хуулийн эцсийн найруулгыг уншиж танилцуулав.


Орон нутгийн сонгуулийн тухай хуулийн эцсийн найруулгатай холбогдуулан УИХ-ын гишүүн Д.Дэмбэрэл, Г.Адъяа, Ц.Дамиран нар асуулт асууж, Улсын Их Хурлын Тамгын газрын нэгдүгээр нарийн бичгийн дарга Ж.Нарантуяа хариулж, тайлбар хийв.

УИХ-ын гишүүн М.Энхсайхан Орон нутгийн хурлын сонгуулийн тухай хуулийн эцсийн найруулгыг Улсын Их Хурал дахь Ардчилсан намын зөвлөлийн гишүүдийг байлцуулан ярилцах нь зүйтэй гэсэн санал гаргав.

Улсын Их Хурал дахь Ардчилсан намын зөвлөлийн ахлагч, УИХ-ын гишүүн Л.Гансүх  Ардчилсан намын байр суурийг илэрхийлж, Засгийн газрын гишүүн Л.Одончимэд, У.Хүрэлсүх нарын үйлдэл Үндсэн хууль болон бусад хуулийг хэрхэн зөрчсөн талаар нэмэлт тайлбар хийж хуралдааны танхимаас гарав.

Хэлэлцэж буй асуудалтай холбогдуулан Улсын Их Хуралд суудал бүхий улс төрийн намуудын төлөөлөл бүхий УИХ-ын гишүүн Б.Эрдэнэсүрэн,  М.Энхсайхан, Б.Эрдэнэбат, Л.Гүндалай нар өөрсдийн байр суурийг тодорхойлов. 

Хуралдаанд УИХ дахь Ардчилсан намын зөвлөлийн гишүүд орж ирээгүй тул УИХ-ын дарга Ц.Нямдорж хурлыг 15.00 цаг хүртэл завсарлуулав.

Хуралдаан 11 цаг 55 минутад завсарлав.

Оройн нэгдсэн хуралдаан 15 цаг 30 минутад эхэлж, ирвэл зохих 76 гишүүнээс 42 гишүүн ирж 55.2 хувийн ирцтэй байв.


Чөлөөтэй: А.Бакей, Х.Баттулга, Т.Ганди, Р.Гончигдорж, Ж.Гүррагчаа, Д.Дондог, С.Оюун, Д.Тэрбишдагва, М.Энхболд,


Өвчтэй: Ц.Баярсайхан, С.Баярцогт,  Ц.Сүхбаатар, Ө.Энхтүвшин.

Улсын Их Хурал дахь Ардчилсан намын зөвлөлийн мэдэгдэлтэй холбогдуулан Монгол Улсын Засгийн газрын Хэрэг эрхлэх газраас ирүүлсэн албан бичгийг УИХ-ын дарга Ц.Нямдорж уншиж танилцуулав.

 Улсын Их Хурал дахь МАХН-ын бүлгийн дарга Д.Идэвхтэн, Ардчилсан намын зөвлөлийн дарга Л.Гансүх нар мэдээлэл хийв.

Дээрх асуудалтай холбогдуулан УИХ-ын дарга Ц.Нямдорж тодруулж, Ардчилсан намын зөвлөлийн дарга Л.Гансүх тайлбар хийв.

УИХ-ын гишүүн Д.Идэвхтэн чуулганы хуралдааныг үргэлжүүлье гэсэн горимын санал гаргав.

Ардчилсан намын зөвлөлтэй дахин сайн ярилцах нь зүйтэй гэж үзэж УИХ-ын дарга Ц.Нямдорж хурлыг завсарлуулав.

Хуралдаан  15 цаг  45  минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ
НАРИЙН БИЧГИЙН ДАРГА



Н.ЛУВСАНЖАВ

Тэмдэглэл хөтөлсөн:

ХУРАЛДААНЫ НАРИЙН

   БИЧГИЙН ДАРГА




В.ОЮУН

МОНГОЛ УЛСЫН ИХ ХУРЛЫН 2006 ОНЫ НАМРЫН 

ЭЭЛЖИТ ЧУУЛГАНЫ 2007 ОНЫ 1 ДҮГЭЭР САРЫН 25-НЫ
 ӨДӨР /ПҮРЭВ ГАРАГ/-ИЙН  НЭГДСЭН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Ц.Нямдорж: Гишүүдийн өглөөний амгаланг айлтгая эхлээд. Тэгээд нэгдсэн хуралдаан нээснийг мэдэгдье.


Хэлэлцэх асуудал юу байна вэ гэхээр эхлээд редакциуд байна. Эхлээд редакци сонсоно. Шуудангийн хуульд оруулсан нэмэлт өөрчлөлтийн редакци сонсоно. Дараа нь Орон нутгийн сонгуулийн хуульд орсон хуулийн шинэчилсэн найруулгыг редакци сонсоно. Тэрний дараа Ардчилсан намын зөвлөлийн мэдээллийг сонсчихъё. Тэгээд дараа нь Засгийн газрын гишүүнийг огцруулах асуудал байна.


Төрийн өндөр албан тушаалтны цалингийн асуудал байна. Бусад асуудал гэсэн ийм хэдэн асуудал байна.


Энэ хэлэлцэх асуудал дээр ямар ч байсан эхний ээлжин дээр тогтчих уу. За тэгье. Ингээд хэлэлцэх асуудал дээр тогтож байна. Би ажил хэргээ зөв явуулах үүднээс хуулийн редакциудаа сонсгоод тэгээд ёсчилчихъё гэж бодсон юм.


Эхлээд гишүүдэд Шуудангийн хуулийн редакци тарсан. Энэ хуулийн талаар редакцийн талаар саналтай гишүүн байгаа юу. Байхгүй юү. За Шуудангийн хуулийн редакци 2007 оны 1 дүгээр сарын 22-ны өдөр тарсан редакцийг та бүхэнд танилцууллаа. Энэ асуудал дээр санал гарсангүй.


Орон нутгийн сонгуулийн хуулийн редакцийг та бүхэнд танилцуулъя. Хуудас хуудсаар нь явчихъя. Гишүүд дээр хууль нь байгаа биз дээ.


Тэр 4.8-ыг 2 дугаар хуудсанд: Байнга оршин сууж байгаа газраасаа өөр газар шилжин суралцаж байгаа оюутан, түүнчлэн цэргийн алба хаагч түр оршин суугаа газрынхаа орон нутгийн Хурлын сонгуульд оролцож санал өгөх эрхтэй гэдгээр өөрчлөн найруулсан.


З дугаар хуудсан дээр 6 дугаар зүйлийг өөрчлөн найруулсан. Засаг захиргаа, нутаг дэвсгэрийн нэгж, түүний удирдлагын тухай хуулийн 10 дугаар зүйлийг үндэслэн гэсэн юм байсан. Тухайн шатны хурал нь орон нутгийн Хурлын сонгуулийн тойргийг санал авах өдрөөс зургаагаас доошгүй сарынэ өмнө байгуулж, тойргийн дугаар, нутаг дэвсгэр, төвийг харьяалах нутаг дэвсгэрийн сонгогчдод мэдээлнэ гэсэн байдлаар өөрчилсөн байгаа.


7 дугаар зүйлд 7.2-т. Монгол улсын иргэн гэсний дараа орон нутгийн Хурлын сонгуульд гэдэг үг нэмэгдсэн байгаа.

10.1.1-д Орон нутгийн хурлын сонгуулийн тухай хууль, сонгуулийн тухай хууль тогтоомжийг гэж давхардаж байсан учраас сонгуулийн хууль тогтоомжийг сурталчилсан материал тараах гэдэг байдлаар эхний тэр үг хасагдаж байгаа.

Дараа нь 10.2.1 дээр шадар туслагч түүнчлэн сонгуулийн хорооны гишүүн болон ажиглагчийн гэж үг зөөсөн юм байгаа.

10.3 дээр орон нутгийн хурлын сонгуульд зарцуулах зардлын хэмжээг гэсний дараа энэ хуулийн 10.2-т заасны дагуу гэж 10.2 гэдэг шигтгээг хийж байгаа. 10.2 гэдэг нь орон нутгийн төсвөөс сонгуульд гарах зардал заасан учраас тэр хэмжээг тогтооно гэдгээр хуулийн шигтгээ хийж өгсөн.

10.5 дээр түүнчлэн энэ хуулийн 10.1-д заасны дагуу улсын төсвөөс санхүүжүүлэх зардлын хэмжээний санал гэсэн юм оруулсан. 10.1 гэдэг шигтгээг хийж байгаа. 10.1 гэдэг нь бол улсын төсвөөс орон нутгийн сонгуульд зарцуулах зардлын хэмжээний тухай асуудал байгаа. Ийм хуулийн шигтгээг хийсэн.

Энэ аймаг, нийслэл, сум, дүүргийн сонгуулийн хороо болон хэсгийн хороо гэсэн үг 10.7, 10.8-д байсан. Үүнийг аймаг, нийслэл, сум, дүүрэг, хэсгийн хороод гээд тэр сонгуулийн гэдэг үг давхардаад байгаа учраас хасаад явчихсан. Тэгээд нэг сонгуулийн гэдэг үгтэй явж байгаа.

11.4, 11.5, 11.6-г өөрчлөн найруулсан байгаа. Та нарт энэ төсөл нь байгаа. Энэ гурван заалтанд сонгуулийн, аймгийн, сумын, хэсгийн хороодыг байгуулах хугацааны асуудал байгаа. Бүх өгүүлбэр нь давхардсан байгаа учраас толгойд нь шигтгээг нь хийгээд тэгээд бусад хугацаануудын юмыг нь доошоогоо эвтэйхэн байдалд оруулчихсан байгаа.

Энэнтэй холбогдуулаад дугаар өөрчлөгдсөн.

11.9-д энэ  хуулийн 11.4.1-ээс 11.4.3-т заасан гэсэн зүйлийн шигтгээг хийж өгсөн дотор нь.

Тэр 11.5 дээр 11.13 гээд зүйл андуурчихсан байсныг 11 гээд өөрчилсөн байгаа.

12.1.10 дээр сум, дүүргийн сонгуулийн хороодод гэсэн зүйл нэмсэн. Нөгөө саналын хуудас хуваарилах юм байгаа юм. Тэгээд аймаг, нийслэлийнх нь сум, дүүргүүдэд хуваарилаад, сум, дүүргийнх нь хэсгийн хэсгүүдэд хуваарилах байдлаар засвар хийсэн.

13.1.6 дээр бүрэн эрхийг хүлээн зөвшөөрөх асуудлыг бэлтгэж ирснийг бүрэн эрхийг хүлээн зөвшөөрөх шийдвэрийн төсөл боловсруулж сум, дүүргийн Хуралд оруулна гэж өөрчилсөн. Өөрөөр хэлбэл энэ тогтоолын төсөл байдаг, тэр тогтоолын төслийг шийдвэр гэдэг хэлбэрээр өөрчилсөн байгаа.

Дараа нь Сонгогчдын нэрийн жагсаалт гэсэн 16 дугаар зүйл дээр засвар хийсэн. Тухайн хэсэгт байнга оршин суух бүртгэлтэй гэдэг үг нэмсэн байгаа. Угаасаа хуулийн концепци нь зөвхөн орон нутгийн сонгуульд тухайн нутаг дэвсгэрт байнга оршин суудаг иргэд оролцох эрхтэй гэдгээр хийсэн учраас байнга оршин суух бүртгэлтэй гэдэг байдлаар өөрчилсөн байгаа. 

Өөрөөр хэлбэл одоо юу гэж уншигдаж байна вэ гэхээр тухайн нутаг дэвсгэрт байнга оршин суух бүртгэлтэй иргэн гадаадад амьдрах, өөр газар суралцах зэрэг шалтгаанаар санал өгөх боломжгүй бол тэдгээрийг сонгогчдын нэрсийн жагсаалтанд бүртгэхгүй гэсэн байдлаар өөрчлөн найруулагдаж байгаа.

16.8 дээр аймаг, нийслэл, сум, дүүргийн сонгуулийн хороо сонгогчдын тоог нэгтгэн гаргана гэдгийг аймаг, нийслэл, сум, дүүргийн сонгуулийн хороо харьяалах нутаг дэвсгэрийнх нь  сонгогчдын нэрийн жагсаалтад бүртгэгдсэн сонгогчдын тоог гэж үг нэмсэн байгаа гэдгийг хэлье.

Нэлээн ярвигтай зүйл 18 дугаар зүйл байсан. 18 дугаар зүйлийг та бүхэнд өөрчлөн найруулсан төсөл нь байгаа. Энийг гишүүд шаардлагатай бол дахиад нэг гүйлгээд үзчихээрэй гэж би хүсч байна. 

Сонгогч шилжих гэсэн ийм зүйл байсан. Энэ зүйл ийм байдлаар өөрчлөн найруулагдаж байна, засварлагдаж байна.

18.1. Байнга оршин суух бүртгэлтэй, сонгогчдын нэрийн жагсаалтад бүртгэгдэж сонгуулийн үнэмлэх авсан сонгогчийг саналын хуудас хэсгийн хороонд очихоос өмнө дор дурдсан тохиолдолд шилжүүлж болно. гээд,

18.1.1 нь засаг захиргааны нэг нэгжээс нөгөө нэгжид бүрмөсөн шилжсэн.

18.1.2 нь аймаг дотроо нэг сумаас нөгөө суманд албан болон хувийн хэргээр түр хугацаагаар зорчиж очсон газартаа санал өгөх бол. гэж ингэж ялгасан.

18.2. Хэсгийн хороо энэ хуулийн 18.1.1-18.1.2-т зааснаар шилжих сонгогчийн үнэмлэхэд шилжүүлсэн тухай тэмдэглэл хийж тэмдгээр баталгаажуулан сонгогчдын нэрийн жагсаалтаас хасна гэсэн.

18.3 нь энэ хуулийн 18.1.1-18.1.2-т зааснаар шилжсэн сонгогч шилжиж очсон газрынхаа хаягаар хэсгийн хороонд иргэний болон шилжүүлгийн тэмдэглэл бүхий сонгогчийн үнэмлэхийг хянуулж сонгогчдын нэрийн жагсаалтад бүртгүүлнэ.

18.4. Энэ хуулийн 18.1.1-д зааснаар бүрмөсөн шилжсэн сонгогч шилжиж очсон газрынхаа аймаг, сумын буюу нийслэл, дүүргийн сонгуульд, 18.1.2-т зааснаар түр шилжсэн сонгогч зөвхөн тухайн аймгийн Хурлын сонгуульд нэр дэвшигчийн төлөө санал өгөх эрхтэй гэдгээр өөрчилсөн.

Бүрмөсөн, түр хоёр шилжилтийн асуудал байгаа. Хойно нэг зүйлд аймаг дотроо шилжсэн болбол очсон газрынхаа хэсэг дээр санал өгнө. Тэгэхдээ зөвхөн аймгийн хуралд санал өгнө гэсэн заалт орсон учраас тэр зүйлтэй нь холбоод энэ 18-ыг ийм байдлаар өөрчлөн найруулсан гэдгийг гишүүдэд танилцуулъя.

Дараагийн засвар 20.4.4 дээр хийгдсэн байгаа. Хууль тогтоомжид заасны дагуу намын гишүүнээс түдгэлзсэн төрийн албан хаагч албан тушаалтан гэж байсан юм төсөл дээрээ. Тэгээд төрийн албан хаагч орон нутгийн Хурлын сонгуульд нэр дэвшиж байгаа бол уг ажил, албан тушаалаас чөлөөлөгдөнө гэсэн байдлаар өөрчлөн найруулагдсан 

Албан тушаалтан гэдэг үгээр болохгүй байсан төрийн албан хаагч бүхэлдээ орон нутгийн сонгуульд нам, эвслээс нэр дэвшихгүй учраас түдгэлзсэн төрийн албан хаагч нэр дэвшсэн бол гэдэг заалтаар өөрчлөгдөж байгаа гэдгийг хэлье.

Дараа нь 21.8 дээр Нам, эвслээс орон нутгийн Хурлын сонгуульд нэр дэвшигчийн ухуулагч гэдэг байдлаар саяын заалт нэмэгдсэн. Бие даан нэр дэвшигчийн тухайд бас нэг иймэрхүү заалт нэмэгдсэн гэдгийг хэлье.

25.4 дээр  энэ хуулийн 25.2.4-т гэсэн нэг шигтгээг хийж байгаа хуулийн дотор нь. 25.2.5-д гэсэн нэг шигтгээ хийж байгаа. 

Дараа нь 25.8.4-т энэ хуулийн 25.2, 25.3-т гэсэн шигтгээ хийж өгч байгаа. 

25.10-т аймаг, нийслэлийн сонгуулийн хорооны шийдвэрийг эс зөвшөөрвөл тухайн нутаг дэвсгэрийг харъяалах захиргааны хэргийн шүүхэд гэдэг ийм заалт нэмэгдэж байгаа.

Сонгуулийн холбоотой маргаантай аймаг, нийслэлийн сонгуулийн хороодын шийдвэрийг захиргааны хэргийн шүүхэд давж заалдах, гомдол гаргах заалт хойно байгаа учраас хойд талд байгаа заалттай нь ингэж холбосон гэдгийг хэлье.

25.13 дээр сум, дүүргийн сонгуулийн хороо гэдэг  үг нэмэгдэж байгаа.

25.14 дээр аймаг, нийслэлийн сонгуулийн хороо энэ хуулийн 25.13-т заасан мэдээллийг хүлээн авснаас хойш тухайн орон нутгийн хурлын сонгуульд нийт нэр дэвшигчдийн нэрийн жагсаалтыг гэдэг байдлаар засвар орж байгаа өөрөөр хэлбэл.

25.13-т  гэдэг шигтгээ хийж байгаа. 25.13-т сум, дүүргийн хурал, сум, дүүргийн хуралд нэр дэвшигчдийн талаархи мэдээлэл аймагт явуулна гэсэн заалт байгаа учраас энэ зүйлтэй нь ингэж холбож байгаа.

25.15-д  найруулгын чанартай засвар хийгдсэн.

30.10-т Сонгуулийн хорооноос тогтоосон хугацаанаас бусад цагт нэр дэвшигч, нам, эвсэл орон нутгийн болон орон нутагт нэвтрүүлгээ цацаж буй гэдгийн дараа энэ хуулийн 30.9-д зааснаас бусад телевизорын гэсэн заалт 30.9-ийг нэмж шигтгэж байгаа. 30.9 нь болохоор Монголын үндэсний радио, телевизээр орон нутгийн хурлын сонгуулийн талаар сурталчилгаа явуулахгүй гэсэн ийм заалт байгаа. Тэр шигтгээг нь энд хийж өгч байгаа.

30.12.8-д оройн 23 цагаас өглөөний 10 цаг хүртэл хугацаанд гэдгийн дараа гудамж, нийтийн эзэмшлийн талбайд гэдэг үг нэмж өгч байгаа. Ийм зүүлт хийхгүй бол клубт хөгжим тоглуулсан бол хууль зөрчсөн болж сонсогдчих гээд болж өгөхгүй байгаа учраас ерөнхий агуулга нь гаднаа хөгжим дуугаргаж иргэдийн амгалан тайван байдлыг алдагдуулахгүй тийм заалт байгаа учраас ийм зүйл хийж байгаа.

34.2.7-д төрийн болон орон нутгийн өмчид төрийн болон орон нутгийн өмчийн оролцоотой гэсэн нэр томъёо яваад байсан. Энийг төрийн болон орон нутгийн өмчид буюу тийм өмчийн оролцоотой гэдэг байдлаар өөрчлөн найруулж үгийн давхардлыг арилгаж байгаа.

40.3 дээр энэ хуулийн 18.1-д заасан аймаг дотроо нэг хэсгээс нөгөө хэсэгт түр хугацаагаар шилжиж байгаа сонгогч аймгийн хурлын төлөөлөгчийг сонгох сонгуулийн нэг саналын хуудас авна гэдэг заалт байгаа. Энэнээс тэр аймаг дотроо нэг хэсгээс нөгөө хэсэгт түр хугацаагаар шилжиж байгаа гэдгийг нь хассан, тэгээд шууд энэ хуулийн 18.1.2-т заасан сонгогч зөвхөн аймгийн хурлын төлөөлөгчийн сонгох нэг саналын хуудас авна гэдэг байдлаар өөрчлөн найруулж байгаа.

45.1 дээр Аймаг, нийслэлийн сонгуулийн хороо дор дурдсан тохиолдолд орон нутгийн Хурлын сонгуулийг хүчингүйд тооцоно гээд цаашаа юм явж байсан, энийг тооцож дахин сонгууль явуулах шийдвэр гаргана гэж өөрчлөөд, яг энэ дахин сонгууль явуулах шийдвэрийг аймаг, нийслэлийн сонгуулийн хороо гаргана гэдэг 45.2-ыг хасч байгаа, хасаад 45.2-ын үндсэн санааг 45.1-д хийгээд өгчихөж байгаа гэдгийг хэлье.

45.3 дээр дугаар өөрчлөгдөнө, саяын хассантай холбогдуулаад.

46.3.4 дээр сонгогчдын нэрийн жагсаалтыг хуульд заасан журмын дагуу гэснийг энэ хуулийн 16 дугаар зүйлд  заасан журмын дагуу үйлдэж гэж зүйлийн шигтгээ хийж байгаа. 16 дугаар зүйлд нь сонгогчдын баг, хорооны Засаг дарга, сонгогчийн нэрийн жагсаалтыг гаргана гэсэн тийм журам тэндээ байгаа учраас зүгээр зүйлд нь шигтгээд явчихаж байгаа.

За хууль хүчингүй болсонд тооцох тухай хуулийн тухайд 2 дугаар зүйлд нь энэ хуулийг 2008 оны 1 дүгээр сарын 1-ний өдрөөс гэдгийг нэмээд буюу Орон нутгийн хурлын сонгуулийн тухай хууль хүчин төгөлдөр болсон өдрөөс дагаж мөрдөнө гээд хууль дагаж мөрдөх оныг нь тодорхой болгоод өгчихөж байгаа. Ийм засварууд хийгдсэн гэдгийг гишүүдэд танилцуулъя.

Энэ засваруудтай холбоотой санал гишүүдэд байгаа юү.

За Дэмбэрэл гишүүн, Адъяа гишүүн. Дэмбэрэл гишүүн.

Д.Дэмбэрэл: Маш их олон засвар орж байгаа юм байна шүү дээ. Найруулсан, өөрчлөн найруулсан, шигтгээ оруулсан, нэмэлт оруулсан, заримыг нь хассан, энэ чинь одоо эцсийн  найруулга уншихад ийм юм гардаггүй л дээ.

Энэ одоо хуульд ажлын хэсэг, байнгын хороо энэ тэр муу ажиллаад, Тамгын газар муу ажиллаад бид нар та нар ийм их засвар хийлгүүлэхэд хүрч байна уу, яаж байна. Энэ засварууд бол ингээд бид нар найруулга сонслоо гээд явуулахад их л эргэлзээтэй байна шүү дээ. Энэ чинь дэндүү олон засвар ингээд явчихаар болж байгаа юмуу, болохгүй байгаа юмуу бараг дахиж авч үзмээр шахуу болоод байна шүү дээ.

Тэгэхээр энэ Тамгын газар энэ Байнгын хороодоо жаахан ажиллуулахгүй бол яваандаа цаашдаа хууль болгоны найруулга ийм болж хувирах уу. Анхны хэлэлцүүлгийн үед энэ яагаад харагдаж үзэгдэж болдоггүй, эцсийн хэлэлцүүлэг хийж байхад яригддаггүй, дараа нь ийм их засвар орж байгаа гэдгийг юу  гэж үзэх вэ. Энийг эцсийн  найруулгаар цөмийг нь авлаа гэж үнэндээ үзэхэд миний хувьд хүнд л байна.

Энийг л хэлэх гэсэн юм.

Ц.Нямдорж: Их Хурлын хуралдааны дэгийн 51.2-т ийм заалт байгаа юмаа. 

УИХ-ын дарга болон Тамгын газрын Ерөнхий нарийн бичгийн дарга энэ дэгийн 50.1.1, 50.1.2-т заасны дагуу эцсийн найруулгыг хянахдаа түүний агуулга, бодлого зарчмыг алдагдуулахгүйгээр зөвхөн найрлага, үг хэллэг, дэс дараалал, бүтцийн шинжтэй засвар хийнэ гэсэн заалт байгаа юм. Энэ заалтын дагуу л ажлууд хийгдэж байгаа.

Ямар нэгэн агуулгын засвар байхгүй, бодлогын засвар байхгүй, зарчмыг нь алдагдуулсан засвар байхгүй, тэгээд тэр найрлага, үг хэллэг, дэс дараалал, бүтэц гэдэг 4 юман дотор багтаж энэ засварууд хийгдэж байгаа. Энэ зөвхөн өнөөдөр хийгдэж байгаа юм бишээ Дэмбэрэл гишүүнээ. Энэ парламент үйл ажиллагаа явуулсан 16 жилийн хугацаанд энэ засварууд хийгдэж ирсэн. Энэ талаар Тамгын газрын нэгдүгээр нарийн бичгийн дарга Нарантуяа тайлбар өгчих.

Д.Дэмбэрэл: Тийм юм байхгүй. Таны уншаад байгаа тэр нэг хуулийн заалтыг чинь ер нь дахиж авч үзэхгүй бол энэ чинь одоо Улсын Их Хурал үндсэндээ бид нар хэлэлцээд шийдсэн юмны дараа баахан засвар ордог, тэгвэл Тамгын газарт тийм эрх ерөөсөө байхгүй. Тэр хуулийн заалтыг өөрчилмөөр байна.

Ц.Нямдорж: Нарантуяа тайлбар өгчих.

Ц.Нарантуяа: Байнгын парламент үүсч бий болсон 1990 оноос хойш л Улсын Их Хурлын Тамгын газар тухайн үеийн Тамгын газар хуулийн эцсийн найруулга хийдэг байсан, эцсийн найруулгын шатанд бид нар үг үсгийг жигдрүүлэх, хоорондын уялдаа холбоог хангах, нөгөөтэйгүүр хуулийн техникийн талаас хэсэг байсныг дотор нь задалж заалттай болгох гэсэн яг энэ техникийн чанартай хууль зүйн нэр томъёог жигдлэх ийм л хүрээнд ажлаа явуулж ирсэн.

Ц.Нямдорж: Засварууд хийгдэж байгаагүй гэсэн үг юмуу.

Ц.Нарантуяа: Хэрвээ Дэмбэрэл гишүүн сонирхох юм бол бид нар 1990 оноос хойш яг эцсийн хэлэлцүүлгийн дараа найруулгын шатанд орж байсан, хэрэгдэж байсан бүх засваруудыг танд үзүүлэх боломжтой. Хуулийн хувийн хэрэг дээр бүгдээрээ хадгалагдаж байгаа. Бид нар засвар хийдэг. Дандаа үг үсгийн, найруулгын засвар хийдэг болохоос биш яг агуулгыг нь хөндсөн ийм засварууд хийдэггүй. Зарим нэгэн тохиолдолд хүний буруугаас болж үг үсэг алга болсон, давхардсан тийм юм гарч байсан. Энийг тухай үед нь бид нар залруулаад явж байсан.

Ц.Нямдорж:  Одоо жишээ нь ийм л юм байгаа юм Дэмбэрэл гишүүн. Би 11 дүгээр зүйлийн тэр засварыг та бүхэнд уншаад өгчихье. Над дээр орж ирсэн юм энэ. Найруулсан, зассан гээд алдагдуулчихлаа гээд байгаа юм нь.

Аймаг, нийслэлийн хэмжээнд сонгууль бэлтгэн явуулах ажлыг зохион байгуулах, санал хураалтын дүнг нэгтгэн гаргах үүрэг бүхий аймаг, нийслэлийн сонгуулийн хороог тухайн аймаг, нийслэлийн хурлын тэргүүлэгчид санал авах өдрөөс 28-аас доошгүй хоногийн өмнө дарга, нарийн бичгийн дарга, гишүүдийн бүрэлдэхүүнтэйгээр байгуулж харьяалах нутаг дэвсгэрийн сонгогчдод мэдээлнэ гэж байгаа юм.

Дараачийн заалт нь сум, дүүргийн хэмжээнд сонгууль бэлтгэн явуулах ажлыг зохион байгуулах, санал хураалтын дүнг нэгтгэн  гаргах үүрэг бүхий сум, дүүргийн сонгуулийн хороог тухайн сум, дүүргийн хурлын тэргүүлэгчид санал авах өдрөөс 26-гаас доошгүй хоногийн өмнө дарга, нарийн бичгийн дарга, гишүүдийн бүрэлдэхүүнтэйгээр байгуулж харьяалах нутаг дэвсгэрийн сонгогчдод мэдээлнэ гэж байгаа юм.

Дахиад 4 дээр нь сонгуулийн хэсгийн хороо тухайн сум, дүүргийн хурлын тэргүүлэгчид санал авах өдрөөс 2-оос доошгүй хоногийн өмнө дарга, нарийн бичгийн дарга, гишүүдийн бүрэлдэхүүнтэйгээр байгуулж харьяалах нутаг дэвсгэрийн сонгогчдод мэдээлнэ гэж байгаа юм.

Тэгээд өөрөөр хэлбэл тэр дарга, нарийн бичгийн даргын бүрэлдэхүүнтэй байгуулна гэдэг заалт З зүйлд З-ууланд нь давхцсан байгаа юм нэгдүгээрт.

Хоёрдугаарт тэр сонгууль бэлтгэн явуулах ажлыг зохион байгуулах, дүнг гаргах гэдэг үг энэ З заалтанд З-ууланд нь давхцсан байгаа юм. Ялгаа нь ердөө л, тэгээд хурлын тэргүүлэгчид гэдэг нь дахиад З-ууланд нь давхцсан байгаа юм. Ялгаа нь хоногт байгаа юм.

Тэгэхээр энийг яаж зангидсан юм бэ гэхээр орон нутгийн хурлын сонгууль бэлтгэн явуулах ажлыг зохион байгуулах, санал хураалтын дүнг нэгтгэж гаргах үүрэг бүхий сонгуулийн хороог дарга, нарийн бичгийн дарга, гишүүдийн бүрэлдэхүүнтэйгээр дор дурдсан журмаар байгуулж харьяалах нутаг дэвсгэрийн сонгогчдод мэдэгдэнэ гээд нэг үгэн дээр бүгдийг нь зангидаж байгаа юм. Тэгээд тэр цаашаа доошоо бүх юм нь хэвээрээ л батлагдчихаж байгаа юм.

Өөрөөр хэлбэл дэндүү ойлгомжтой нэг заалтыг З дахин бичих шаардлага, ингэж хуулийг будлиантуулах шаардлага байхгүй гэж үзэж л ийм юм хийсэн юм. Агуулгын ямар нэгэн засвар энд байхгүй. Давталтыг арилгасан ийм л юмнууд хийгдсэн.

Ер нь засварын тухайд бол энэ анх гарч байгаа асуудал бишээ. Дэмбэрэл гишүүн жишээ нь намын хуулийг хэлэлцүүлээд батлуулсны дараа би Хуулийн сайд байхдаа ерөөсөө яахын арга байхгүй юм батлагдчихсан байхад нь хэд хэдэн удаа Нарантуяад мэдэгдэж байгаад засч өгөөд та нар редакцийн засвар хийгээд, редакцийг нь сонсоод Их Хурал гаргаж л байсан, та тэр үед Ажлын хэсгийг ахалж л байсан шүү дээ. Намын хуулийн тэр хувийн  хэрэг нь одоо Их Хурлын архивт байгаа. Гишүүд тэрэнтэй очиод танилцаж болно. Энэ анх удаа хийгдэж байгаа засвар биш.

За Адъяа гишүүнийг сонсчихъё.

Д.Дэмбэрэл: Тамгын газар анхны хэлэлцүүлгийн үед санаа ижил З давхар заалтыг чинь юугаа харж мэдэхгүй явж байсан юм бэ.

Ц.Нямдорж: Харин тийм юм болчихоод л байгаа байхгүй юү Дэмбэрэл гишүүн. Тийм учраас энийг цэглээд энэ Тамгын газрыг нэг жаахан цэгцтэй ажилладаг болгох, цаашдаа энэ парламентыг хүнд ойлгомжтой хууль гаргадаг болгох, Тамгын газрын ажилтнууд энэ хууль бичдэг ажилд цэгцэрч сургах гэж л ингэж оролдоод байгаа юм.

Д.Дэмбэрэл: Эхнээс нь явчихаад одоо З заалт давхардсан байгааг нь олж харж байгааг юу гэж ойлгох вэ.

Ц.Нямдорж: Байнгын хорооноос бас асуух хэрэгтэй. Энэ хуулийн заалтыг бичилцсэн гишүүдээс асуух хэрэгтэй, Тамгын газраас асуух хэрэгтэй.

Эцсийн найруулгыг хууль батлагдсаны дараа хийнэ гээд саяын дэгэндээ заачихсан Дэмбэрэл гишүүн.

За Адъяа гишүүн. За за би ойлголоо. Наад асуудлын цаана юу болж байгааг би бас мэдэрч байгаа.

Г.Адъяа: Сонгуульд нэр дэвшигч бол бие даасан мөрийн хөтөлбөргүй байна гэж 29.2-т заасан байгаа л даа.

30.4-т болохоор нам эвсэл, нэр дэвшигч нь өөрийн мөрийн хөтөлбөрөө гээд ингээд орчихсон. Тэр бие даасан гэдэг үгийг нь 30.4 дээр нэмэх шаардлагатай.

Ц.Нямдорж: 30.4. Уучлаарай байж бай.

Г.Адъяа: Сонгуульд оролцож байгаа нам, эвсэл, нэр дэвшигч өөрийн мөрийн хөтөлбөрөө гээд явж байна шүү дээ. Өөрийн мөрийн хөтөлбөр гэж нэр дэвшигчид байхгүй, зөвхөн бие даасан нэр дэвшигч л зөвхөн өөрийн мөрийн хөтөлбөртэй байна. Тийм учраас энэ найруулгын хувьд энэ нэр дэвшигч гэсний өмнө бие даасан гэсэн үг байх нь зүйтэй юм болов уу. 30.4 дээр.

Ц.Нямдорж: За Тамгын газар болох уу тэрийг.

Ц.Нарантуяа: Тийм байна.

Ц.Нямдорж: Дамиран гишүүн, Дараа нь Энхсайхан гишүүн. Дамиран гишүүн.

Ц.Дамиран: Баярлалаа. Хууль хүчингүй болсонд тооцох тухай хуулийн эцсийн найруулга дээр тодруулах юм байна л даа. Одоо мөрдөж байгаа аймаг, нийслэл, сум, дүүргийн иргэдийн хурлын сонгуулийн тухай хуулийг яг 2008 оны 1 дүгээр сарын 1 хүртэл мөрдөнө гэж ойлгож болох уу. Хоёрдугаар заалттай нь холбогдуулаад. Энийг тодруулах гэсэн юм.

Өөрөөр хэлбэл өнөөдрөөс эхлээд хүчингүй болгох биш 2008 оны 1 дүгээр сарын 1 хүртэл хуучин хууль мөрдөг юм байна гэж ойлгож болох уу. Хоёрдугаар заалттай холбогдуулаад. Тэгэхгүй бол энэ хооронд чинь сонгууль явагдвал аль аль хууль нь хүчингүй  юм шиг яагаад байгаа юм.

Ц.Нямдорж: Байнгын хороон дээр ажлын хэсэг тохирсон юм. Чуулган дээр ч тэгж танилцуулагдсан. 2008 оны 1 дүгээр сарын 1-нээс хуучин хуулиа хүчингүй болгоод шинэ хуулиа энэ өдрөөс эхлээд мөрдөөд явчихъя гэж ойлголцсон юм.

Яагаад вэ гэхээр орон нутгийн сонгуульд нэг жил хүрэхгүй хугацаанд орон гарах юм бол нөхөн сонгууль явуулахгүй гэсэн заалт хуучин хуулинд ч байгаа, шинэ хуулинд ч байгаа. Тэрийг харгалзаж үзээд 2008 оны 10 сард орон нутгийн ээлжит сонгууль явагдах учраас 1 дүгээр сарын 1-нээс гэдгээр явж байгаа юм. 

Гишүүд татгалзахгүй бол 1996 онд батлагдсан хуулийг 2008 оны 1 дүгээр сарын 1-ний өдрөөс эхлэн хүчингүй болсонд тооцсугай гэчихээд тэгээд хоёрдахь заалтыг нь энэ байдлаараа батлаад явчихвал яадаг юм бэ, болж байна уу. За тэгье.

За Энхсайхан гишүүн.

М.Энхсайхан: Баярлалаа. Би ингэж бодож байна. Тэр батлагдсан хуулинд үг, үсэг засах байтугай, цэг таслал яаж тавьснаас утга өөрчлөгддөг. Тийм учраас найруулгын гэдэг нэрийн дор утга өөрчлөгдөж байна уу, үгүй юү гэдгийг хэн хянах юм бэ.

Тэгээд яах вэ асуудал байдгийг бол ойлгож байна. Ямар ч байсан жишээлбэл Орон нутгийн хурлын сонгуулийн тухай хуулийн редакци, тэр тусмаа ийм их засвартай редакци орж байгаа асуудлыг би энд байгаа Ардчилсан намын зөвлөлийн гишүүдгүйгээр ярьж болохгүй гэж бодож байна. Яагаад гэвэл энэ бол улс төрийн мэдрэмжтэй байхгүй бол болохгүй, дараа нь сонгуулийн асуудлыг, сонгуулийн аливаа хуулийг эцсийн юмыг сонсож байхад нь нэг нам нь байсангүй гээд элдвийн асуудал гарна шүү дээ. Тийм учраас энийг жаахан орж ирэх үед нь ярилцмаар байна гэдэг саналыг тавьж байна.

Ц.Нямдорж: Би Ардчилсан намын гишүүдийг орж ирээд энэ редакци дээрээ суугаад өгөөчээ гэж хүсэх байна. Тэгээд надад батлагдсан хуулиа Ерөнхийлөгч рүү явуулах бололцоо өгөөчээ гэж хүсч байна. Тэгээд дараа нь тэр завсарлага авбал яасан юм бэ.

За Гансүх гишүүн картаа хийчих. Тэгээд үг өгье.

Л.Гансүх: Би хуралдаанд оролцоогүй. Би зөвхөн үгээ хэлнэ. 

Ц.Нямдорж: Индрийн микрофон битгий өг.

Л.Гансүх: За яах вэ микрофонгүйгээр уншчихъя.

Ц.Нямдорж: Картаа хийж байгаад наадахаа уншчих Гансүх гишүүнээ.

Л.Гансүх: Яахаараа Хувьсгалт намд индрийн микрофон өгч болдог, яагаад Ардчилсан намд өгч болдоггүй юм бэ.

Ц.Нямдорж: За тэгвэл Гансүхэд өгчих. Маргалдаад хоорондоо хэрэлдээд бай за. Гавьяа байгуулж байгаа юм шиг за.

Л.Гансүх: Баярлалаа.

Их Хурлын дарга алагчилдгаа болимоор байна. Сценари зохиож байна шүү дээ. Идэвхтэн даргыг болохоор орж ирэнгүүт за Идэвхтэн үгээ хэл гээд олонхи харыг цагаан болгодог үгийг хэлүүлж байгаа байхгүй юү. Тэгээд хэлүүлчихээд дараа нь болохоор намайг үгээ хэлэх болонгуут редакци гээд шал өөр юм яриад явчихаж байгаа юм.

Энхсайхан гишүүний хэлж байгаа үг үнэн шүү. Орон нутгийн сонгуулийн хууль бол үндсэн хуулийн дараахь язгуур хуулиудын нэг шүү. Энэн дээр Ардчилсан намын зөвлөлийн байр суурийг авахгүй байж ерөөсөө болохгүй, ялангуяа ийм олон засвар оруулна, өшөө нэг асуудал хэлэлцэж дуусаагүй байхад бид нар дараагийн асуудал дээр орохгүй гэдгийг та бүхэн мэдэж байгаа.

Хоёрдугаарт Идэвхтэн даргын хэлж байгаа үгэн дээр олонхи харыг цагаан болгодгоо болих хэрэгтэй. Юу вэ гэхээр Их Хурлыг 1990 оноос хойш ганцхан Ардчилсан нам гацааж байна гэнээ. 1996 онд 45 хоног МАХН Их Хурлыг гацааж байсан шүү нэгдүгээрт.

Хоёрдугаарт бид нар олон хоног Их Хурлын ажиллагааг тасалдуулчихсан юм гэнээ. Бид нар юу гэсэн бэ гэхээр та нарт нөхцөл байдлыг ийм байнаа, бүлгээрээ хэлэлцээч гэсэн танай бүлгийн хурал 2 дахь өдөр болсон. Танай бүлгийн хурлаас олонхиороо харыг цагаан болгосон учраас бид нар өчигдөр Ерөнхийлөгчид асуудлаа хандуулсан. Одоо өнөөдөр бид нар хуулийн дагуу Чуулганд завсарлага авсан асуудлаараа нэмээд энэ хуулийг та нар чухам юу зөрчөөд байгаа юм бэ гэдгийг нэмэлт тодруулгаар та бүхэнд танилцуулах гэж байна.

УИХ-ын дарга, эрхэм гишүүд ээ, Монгол Улсын Ерөнхий сайдаа.

УИХ-ын чуулганы 2007 оны нэгдүгээр сарын 19-ний нэгдсэн хуралдаанаар УИХ-ын гишүүн Энхбол, Мурат нараас бүрэн эрхийнхээ хүрээнд өргөн барьсан Засгийн газрын гишүүнийг огцруулах тухай УИХ-ын тогтоолын төслийг хэлэлцэж байх үед Засгийн газрын гишүүн Хүрэлсүх УИХ-ын гишүүдийн бүрэн эрхэд халдсан учраас Ардчилсан намын зөвлөл, Монгол Улсын Их Хурлын чуулганы хуралдааны дэгийн дагуу завсарлага авсан.

Ардчилсан намын зөвлөл хуулиа дээдлэн Засгийн газрын гишүүн Одончимэд, Хүрэлсүх нарын үйлдэл Үндсэн хууль болон бусад хуулийг хэрхэн зөрчсөн талаар нэмэлт тайлбар хийж байна.


УИХ-ын Төсвийн байнгын хороо, Засгийн газрын гишүүн Л.Одончимэдийн үйлдэл нь Төсвийн тухай болон Төсвийн байгууллагын удирдлага санхүүжилтийн тухай хуулийн 5.1.4, 12.1.1, 12.1.2, 12.1.4, 12.1.5, 12.1.7, 13.2 –ийг ноцтой зөрчсөн болохыг бүрэн эрхийнхээ дагуу тогтоосон төдийгүй Нийгмийн бодлого, боловсрол, соёл, шинжлэх ухааны б”айнгын хороо Засгийн газрын гишүүнийг огцруулах нь зүйтэй гэж үзсэн болно. 

Гэтэл МАХН-ын дарга, Ерөнхий сайдаар толгойлуулсан Засгийн газрын мэдэгдэл, Улсын Их Хурал дахь МАХН-ын бүлгийн дүгнэлт нь Л.Одончимэдийг хууль зөрчөөгүй гэж үзсэн. Улсын Их Хурал дахь Ардчилсан намын зөвлөл Л.Одончимэд сайдын үйлдэл нь дээрх хуулиудын заалтыг төдийгүй Үндсэн Хуулийн 25 дугаар зүйлийн 1.7 “Улсын Их Хурал нь төрийн санхүү, зээл, албан татвар, мөнгөний бодлого, улсын эдийн засаг, нийгмийн хөгжлийн үндсэн чиглэлийг тодорхойлж, Засгийн газрын үйл ажиллагааны хөтөлбөр, улсын төсөв, түүний гүйцэтгэлийн тайланг батлах”; Үндсэн хуулийн 38.2.1 “Засгийн газар нь Үндсэн хууль, бусад хуулийн биелэлтийг улс даяар зохион байгуулж хангах; 38.2.2 “шинжлэх ухаан, технологийн нэгдсэн бодлого, улсын эдийн засаг, нийгмийн хөгжлийн үндсэн чиглэл, улсын төсөв, зээл, санхүүгийн төлөвлөгөөг боловсруулж Улсын Их Хуралд өргөж, гарсан  шийдвэрийг биелүүлэх” гэсэн заалтуудыг тус тус зөрчсөн гэж үзэж байна. 

Монгол Улсын Их хурал Засгийн газраас өргөн барьсан улсын төсвийг хэлэлцэн батлахдаа Төсвийн байгуулагын удирдлага санхүүжилтийн тухай хуулийн 33.2.2-ыг удирдлага болгон “Улсын төсвөөс төлөх тэтгэвэр, тэтгэмж, бусад зарлагыг төрөл, анги бүрээр” нь баталсан юм. Энэ заалтыг Засгийн газар Үндсэн хуулийн 38.2.2 ыг удирдлага болгон ягштал биелүүлэх үүрэгтэй. Үүнийг үндэслэн УИХ-ын мэргэжлийн байнгын хороо дүгнэлтээ гаргасан гэж Улсын Их Хурал дахь Ардчилсан намын зөвлөл үзэж байна. 

1. Засгийн газрын гишүүнийг огцруулах эсэх тухай шийдвэр гаргах Улсын Их Хурлын нэгдсэн чуулган дээр Засгийн газрын гишүүн У.Хүрэлсүх “З.Энхболд ... хүүхэд байхдаа атамануудад дээрэлхүүлээд гэрээсээ гардаггүй байсан”, “...хөөрхий юмны учир ойлгохгүй хөдөөнөөс сонгогдож ирсэн муу Муратыг дагуулаад...нэг өдөр дээлээ нөмөрч магадгүй шүү”, “...Эрдэнэбүрэнд бас ... наагуур чинь эвгүй гарын баагий нар байдаг ...  гэж ингэж бас захиж байгаа”, “Тийм учраас дахин дахин Улсын Их Хурал дээр Засгийн газрын ... асуудлаар оролдоод байвал энэ Их Хурал тарах ёстой”, “...Их Хурал тарах тухай асуудлыг ч дараагийн удаа бас ярьж болно”, “...цаашдаа улс төрчдийн эсрэг нэг нэгээр нь ярина”, “ Би өөрөө Улсын мэргэжлийн хяналтын сайд учраас над дээр зарим нэг нөхдүүдийн ямар юм хийсэн, юу юу луйвардсан талаар нь маш их мэдээлэл ирж байгаа  ... луйварчдын нэрийг дурдаж, хийсэн хэргийг нь илрүүлж гаргаж ирж тавих юм байна гэж ингэж ойлгоорой”  гэж хэлсэн байна. 

Засгийн газрын гишүүн У.Хүрэлсүхийн эрхэлсэн албан тушаалаараа далайлган хийсэн энэхүү заналхийлэл нь Монгол Улсын Үндсэн Хуулийн 14.2 “хүнийг үндэс, угсаа, хэл, арьсны өнгө, нас хүйс, нийгмийн гарал байдал, хөрөнгө чинээ, эрхэлсэн ажил, албан тушаал, шашин шүтлэг, үзэл бодол, боловсролоор нь ялгаварлан гадуурхаж үл болно”, 17.1.1 “Үндсэн хууль, бусад хуулийг дээдлэн хүндэтгэж, сахин биелүүлэх”,  17.1.2 “хүний нэр төр, алдар хүнд, эрх, хууль ёсны ашиг сонирхлыг хүндэтгэх”, 29.2 “Улсын Их Хурлын гишүүний халдашгүй байдлыг хуулиар хамгаална” гэсэн заалтыг ноцтой зөрчсөний дээр, 25.1.6 “Ерөнхий сайд, Засгийн газрын гишүүд хуульд зааснаар Улсын Их Хуралд ажлаа шууд хариуцан тайлагнадаг бусад байгууллагын бүрэлдэхүүнийг томилох, өөрчлөх, огцруулах” гэсэн УИХ-ын онцгой бүрэн эрхэд халдсан гэж үзэж байна. 

Түүнчлэн, Улсын Их Хурлын тухай хуулийн 34.3-д Улсын Их Хурлын гишүүн бусдыг гэмт хэрэгт холбогдуулан доромжлох, гүтгэхийг шууд хориглосон байтал МАХН-ын бүлэг УИХ-ын гишүүн хэлсэн үгийнхээ төлөө хариуцлага хүлээхгүй мэтээр тайлбарлаж хуулийг мушгин гуйвуулж, иргэдэд буруу ойлголт төрүүлэх гэж санаархаж байгааг Ардчилсан Намын Зөвлөл эрс буруушааж байна. 

3. Сүүлийн үед Үндэсний эв нэгдлийн Засгийн газрын гишүүд тухайлбал, Л.Одончимэд, У.Хүрэлсүх, М.Энхсайхан, Б.Жаргалсайхан, С.Отгонбаяр, Су.Батболд нарын хуулийг үл хүндэтгэсэн, Улсын Их Хурлын танхимд гаргаж буй ёс бус үйлдэл нь гүйцэтгэх засаглалын нэр хүндийг унагаж, төрд итгэх ард түмний итгэлийг хөсөрдүүлж байна. Ардчилсан Намын Зөвлөл ард түмнийхээ дуу хоолой болж, монголын төр засгийн нэр хүндийг сэвтүүлэхгүй байх үүднээс хариуцлага алдсан сайд нарт хариуцлага тооцохын төлөө удаа дараа асуудал тавьж Улсын ИХ Хурлаар хэлэлцүүлж байгаа ч намынхаа эрх ашгийг дээдлэн ёс зүйгүй сайд нартайгаа хариуцлага тооцож чадахгүй байгааг Улсын Их Хурал дахь МАХН-ын бүлэг, Засгийн газрыг тэргүүлж байгаа МАХН–ын даргын хариуцлагагүй үйлдэл гэж үзэж байна. 

Монгол Улсын Үндсэн хуулийн 41.1-ийн “Ерөнхий сайд Засгийн газрыг удирдаж төрийн хууль биелүүлэх ажлыг Улсын Их Хурлын өмнө хариуцна гэсэн” заалт МАХН-ын дарга, Ерөнхий сайд М.Энхболдод шууд хамаарна гэж Улсын Их Хурал дахь Ардчилсан намын зөвлөл үзэж байна.     

Иймээс Үндсэн хууль болон бусад хуулийн заалтыг ноцтой зөрчсөн Засгийн газрын гишүүдээ МАХН өмөөрч хуулиас дээгүүр эрх дархан эдлэх гэж оролдож буй тул Монгол Улсын Улсын Их Хурлын чуулганы хуралдааны дэгийн 2.9-д заасны дагуу Улсын Их Хурал дахь Ардчилсан намын Зөвлөл Улсын Их хурлын үйл ажиллагаанд оролцох боломжгүй болсныг мэдэгдэж байна.


Улсын Их Хурал дахь олонхи болсон МАХН олонхиороо түрий барих бус улс төрийн нөхцөл байдлыг зөв гольдролд нь оруулахын тулд хууль дээдлэх зарчмыг баримтлан асуудлыг улс орон, ард түмний нийтлэг эрх ашгийн үүднээс шийдвэрлэх ёстой гэж үзэж байна.

Анхаарал тавьсанд баярлалаа.


Ц.Нямдорж: Гансүх гишүүн одоо суудал дээрээ суучихаад, одоо хурал орхиж байгаа юү, орхиж байгаа.


Яах вэ гишүүд ээ. Ингэе. Би ямар ганцаараа шийдэлтэй нь биш, энд янз янзын намын төлөөлөлтэй Их Хурлын гишүүд байна. Энэ тохиолдолд хэрхэх вэ гэдгээ товчхон саналыг сонсчихоод тэгээд нэг зөвлөлдье.


Ардчилсан намын зөвлөл хэн нэгэн хүн, байгууллага Үндсэн хууль зөрчиж байнаа гэдэг дүгнэлт хийсэн юм байна. Тэгээд Их Хурлын хуралдааны дэгэд заасны дагуу хурал орхиж байгаа юм байна. Эцсийн дүндээ Үндсэн хуулийг хэн нэгэн хүн байгууллага зөрчсөн эсэх тухай дүгнэлтийг зөвхөн цэц л гаргана. Өөр хэн ч гаргахгүй. Энд суугаа Их Хурал ч тийм дүгнэлт гаргаж чадахгүй, МАХН ч тийм дүгнэлт гаргаж чадахгүй, Ард түмний нам ч тийм дүгнэлт гаргаж чанадахгүй, шинэ нам ч тийм дүгнэлт гаргаж чадахгүй, Эх орон нам ч тийм дүгнэлт гаргаж чадахгүй. Энийг нэг тэмдэглэж хэлье.


Хоёрдугаарт Ардчилсан намын зөвлөлийн гишүүд хурал орхиж гарч байгаа явдал нь бүрэлдэхүүнтэй байгаа нөхцөлд Их Хурал ажлаа явуулахад садаа болно гэсэн хуулийн заалт бас байхгүй. Завсарлага авдаг үйлдэл нь ч, орхиж гардаг үйлдэл нь ч хурлыг тасалдуулах шалтгаан болно гэдэг заалт хуулинд байхгүй.


Энэ талаар би өчигдөр Ардчилсан намын зөвлөлийн гишүүд надад бичиг авчирч өгөхөд нь хэлсэн. Та бүхэн хурал орхиж байгаа явдал нь Улсын Их Хурлын байнгын хорооны болон нэгдсэн хуралдааны үйл ажиллагааг тасалдуулах, хойшлуулах хуулийн үндэслэл болохгүй гэдэг мэдээлэл өгөөд тэгээд би товчхон Идэвхтэн даргыг сонсоод дараа нь Энхсайхан гишүүн, Гүндалай, Эрдэнэбат гишүүдийг сонсоод орхих уу.


За Отгонбаяр гишүүн нам төлөөлөхгүй, зөвхөн нам төлөөлж байгаа гишүүд нь яачихъя. За Идэвхтэн даргыг сонсчихъё.


Уучлаарай саяын тэр Сонгуулийн хуулийн редакцийн тухайд жаахан хойш тавьчихъя тэгээд ардчилсан намынханд асуудал байвал ярьцгаана биз.


За Идэвхтэн дарга, Идэвхтэн байхгүй юү. Эрдэнэсүрэнд үг өгчихье. Бүлгийн орлогч.


Б.Эрдэнэсүрэн: Тэгэхээр МАХН-ын бүлэг бол үйл ажиллагаагаа хэвийн явуулж байгаа та бүхэн сайн мэдэж байгаа. Бүлгийн хуралдаануудаараа одоо яг тулгамдаж байгаа хуулиудын талаар бүлгийнхээ дүгнэлтийг боловсруулаад Байнгын хороодоор, нэгдсэн хуралдаанаар хэлэлцүүлэхээр явж байгаа.


Харамсалтай нь Ардчилсан намын зөвлөлийн гишүүд хуралд оролцохгүй байгаагаас болоод энэ хурлын үйл ажиллагаа зогсож, энэ цаана нь хүмүүсийн хүлээж байгаа, би нэг зүйл ойлгохгүй байна. Хүүхдийн мөнгө олгох тухай асуудал, энэ хөрөнгө оруулалтын 160 тэрбумын тухай асуудал бүгд шийдэгдэхгүй, эцэст нь эрх зүйн акт нь Улсын Их Хурлаас гарч чадахгүй хүлээгдээд байж байна.


Энэний нөгөө чухал хууль бол түрүүн Улсын Их Хурлын дарга ч хэллээ. Энэ төрийн орон нутгийн өмчөөр бараа, ажил үйлчилгээ, бүтээгдэхүүн худалдан авах хууль дээр мөн манай бүлэг хуралдаад өөрийнхөө дүгнэлтийг боловсруулчихсан, хэлэлцэхэд бэлэн байгаа.


Энэ хуулийг гаргах нь чухал гэдгийг бүх хүн ойлгож байгаа. Энэ бүтээн байгуулалтын том ажлыг өнөө маргаашгүй эхлүүлэх, эрх зүйн хувьд нь хангаж өгөх зайлшгүй шаардлагатай байгаа. Энэ асуудал хүлээгдэж байгаа. Тийм болохоор энэ байдлыг ойлгоод ерөөсөө энэ төрийн байгууллагыг гацаах, Засгийн газар хэвийн ажиллах бололцоог нь хангах, гацаах явдлыг гаргахгүйгээр Засгийн газар хэвийн ажиллах бололцоо хангах явдал нэн чухал байна гэж манай бүлэг үзэж байгаа.


Ийм учраас цаашид хэрэв бүрэлдэхүүн, түрүүн Их Хурлын дарга ч хэллээ. Хууль эрх зүйн хувьд үнэхээр үндсэн хууль зөрчсөн тийм заалт тийм зүйл байхгүй шалтгаанаар хурал орхиж байгаа явдал бол хурлыг тасалдуулах, зогсоох үндэслэл болохгүй гэж үзэж байна. Ийм учраас ирц бүрэлдсэн тэр тохиолдолд цааш нь хурлаа үргэлжлүүлээд явах ийм саналтай байгаа манай бүлэг бол.


Ц.Нямдорж:  За Гүндалай гишүүн, дараа нь Энхсайхан гишүүн.


Л.Гүндалай: Би Их Хурлын даргаас гол нь бараг горимын ч юмуу санал асуух гээд байна л даа. Ер нь Улсын Их Хурлын маань үйл ажиллагаа нь цаашдаа яаж явагдах гээд байгаа нь тодорхой бус байгаад байгаа юмаа. Энэ Их Хурал хэзээ завсарлах гээд байгаа юм бэ, ямар асуудлуудыг хэлэлцэх гээд байгаа юм бэ. Энэ болгон нь ерөөсөө хэдэн өдрийн өмнөөс төлөвлөгддөггүй, бид нартаа мэдэгддэггүй. Жишээлбэл өнөөдөр, маргааш хоёр Улсын Их Хурал завсарлах уу гэдгийг жишээлбэл би мэдэхгүй л байгаа байхгүй юу Их Хурлын гишүүний хувьд, Ард түмний намын даргын хувьд ч гэсэн. Ерөөсөө мэдэгдэхгүй, яах гээд байгаа юм бэ, өнөөдөр энэ Их Хурлаараа Их Хурлаа завсарлуулах гээд байгаа юмуу, яах гээд байгаа юм бэ. Энэ надад ч мэдэгдэхгүй байгаа биш, ер нь бусад Их Хурлын гишүүд, бусад намуудынханд бас мэдэгдэхгүй бүрхэг байгаад байгаа байхгүй. 


Тэгэхээр та нэг зүйлийг тодорхой болгомоор байна. Энэ Их Хурал чинь хэзээ хуралдаад, хэзээ ямар асуудлуудыг авч хэлэлцээд, хэзээ завсарлах гээд байгаа юм бэ гэдгийгээ ямар ч байсан ийм ийм төлөвлөгөө байна гэдгийгээ гаргаж нэг үзүүлдэг ийм баймаар юм шигээ. Тэгэхгүй болохоор чинь Ардчилсан намын зүгээс гаргаж байгаа иракци нь ч гэсэн өөр байгаад байна шүү дээ. Одоо МАХН 39 гишүүнтэй, ирц бүрдэж байна гэж бодоод энэ хурлаа завсарлуулчих гээд байгаа юмуу. Нэгэнт хурал завсарлачихвал Их Хуралд дараагийн асуудлуудыг оруулж ирж хэлэлцүүлэх асуудал хэцүү  болчих гээд байгаа учраас энэ Ардчилсан намын гаргаж байгаа иракци нь ч гэсэн иймэрхүү хурал хаясан байдалтай байгаад байгаа юмуу.


Эцсийн дүндээ ирэх 7 хоногийн 5 дахь өдөр хүртэл ийм ийм асуудлыг хуралдана, ингэнэ тэгнэ, тэгж байж юу яана гэсэн ийм бүхэл дараалал, зүйл нь ерөөсөө мэдэгдэхгүй байгаад байгаа юм. Өмнө ч мэдэгдэж байгаагүй. Их Хурлыг тэгж байгаад нэг хаанаа ч юмуу, ер нь ингээд нэг гэсэн ийм л эмх замбараагүй гэх юмуу, төлөвлөгөө, юугүй ийм явагдсаар ирсэн.

Өнөөдөр ийм хурцадмал үйл явдал өрнөж байгаа үед ч бас нэг жаахан өшөө илүү тодорхой баймаар байна. Тэр тодорхойгүй юм чинь энэ хурцадмал байдлыг улам бүрхэг, хэцүү болгоод байгаа байхгүй юү.

Тэгэхээр жишээлбэл надад Их Хуралд оруулчихмаар асуудлууд байгаад байдаг. Гэхдээ би энийгээ оруулах цаг хугацаагаа өөрөө мэдмээр байдаг. Жишээлбэл би бол Жаргалсайхан сайдын асуудлыг Улсын Их Хуралд оруулъя гэдэг бодолтой байдаг.Жаргалсайханыг огцруулах асуудлыг. Үнэхээр Монгол Улсын хамгийн стратегийн ач холбогдол бүхий ард түмний хөрөнгөөр, төсвөөр нөөц нь тогтоогдсон Тавантолгойн ордноос энэ хүн өөрийн эрх мэдлийг ашиглаад өөрийн хамсаатнуудад, өөртөө гэсэн үг шүү дээ нэг хэсэг газрыг авчихсан байна. Энэ юу гэсэн үг юм бэ. Гэтэл бид нар өнөөдөр Стратегийн ач холбогдолтой газрынхаа тухай ярьж байдаг. Дээр нь нэмээд ард түмний оролцоог энэ стратегийн ач холбогдол бүхий Тавантолгой, Оюутолгой, бусад газруудад яаж бий болгох вэ гэдгийг ярьж байхад ийм нөхцөл байдлын үед энэ хүн энэ газрыг өөр хүнд өөртөө ч юмуу авсан байна гэдэг нь маш ноцтой асуудал байхгүй юү.

Энэ сайдын асуудлыг би оруулмаар байдаг. Гэтэл Их Хурал хэзээ завсарлах гээд байгаа, яах гээд байгаа юм бэ гэдэг нь мэдэгдэхгүй байгаад байсан. Тэгэхээр би үйл явдлыг хаашаа эргэх нь вэ гэж бас харж, нэлээд хүлээж өөрийн шийдвэрээ гаргамаар байна. Их Хурлыг завсарлахаас өмнө би өргөн баримаар байна. Гэтэл энэ Их Хурал нь хэзээ завсарлах гээд байгаа юм бэ, яах гээд байгаа нь өмнө нь ч тодорхой бус байсан.

Ардчилсан намынхан энэ хуралд оролцохгүй гэсэн шийдвэр гаргахаас өмнө ч гэсэн Их Хурал яах гээд байгаа юм бэ, ямар асуудал хэлэлцээд, хэд дэх өдрийн хуралдаанаараа хаах, завсарлах асуудлаа хийх гээд байгаа юм бэ гэдэг нь тодорхойгүй явсаар байгаад өнөөдрийг хүрсэн. Өнөөдөр ч гэсэн бас тодорхойгүй л байгаад байна. Тэгэхээр миний хувьд ийм тодорхойгүй асуудлууд гараад байна гэдэг чинь бусад намуудын хувьд ч гэсэн бас тодорхойгүй байгаад байгаа нь харагдаад байгаа байхгүй юү.

Тийм учраас бид нар чинь бас улс төрийнхөө үйл ажиллагааг яаж зохицуулах вэ, Их Хуралтайгаа яаж энийгээ харьцуулж уялдуулах вэ гэдэг нь ерөөсөө мэдэгдэхгүй байна. Тэгэхээр та бас энэ дээр тодорхой шийдвэр, ямар нэгэн зүйлийг бас гаргаж энэ намуудын дарга нарт, Их Хурлын гишүүдэд хүргэмээр юм шиг надад санагдаад байгаа юм.

Тэгээд аль нэг тал нь хүчээр асуудлыг шийдэх нь сайнгүй болов уу гэсэн ийм байр суурьтай байгаа юм.

Хэдийгээр МАХН 39 суудалтай, дээр нь Засгийн газарт харьяалагдаж байгаа, орж байгаа намууд гэж яриад байна шүү дээ. Энэ намуудын бас 8 хүн байдаг.Ард түмний намын хувьд энэ бас тодорхойгүй байгаад байгаа. Уг нь Үндэсний эв нэгдлийн Засгийн газрыг байгуулахад Засгийн газрын бүрэлдэхүүн болж эв нэгдлийн нэг хэсэг болж Ард түмний нам гэрээ байгуулж эв нэгдлийн Засгийн газрыг байгуулсан. Яг одоо жишээлбэл   Ард түмний нам бол Засгийн газарт байхгүй байна. Эв нэгдлийн Засгийн газарт. Яагаад гэвэл ард түмний намын төлөөллийг эв нэгдлийн Засгийн газраас гаргачихсан. Гэрээний дагуу бол гэрээг аль нэг тал цуцлах эрхгүй байгаа. Гэтэл өнөөдөр бас Эрүүл мэндийн сайд эргээд Ард түмний намаас томилогдохгүй л байж байна. Энэ асуудлыг би бас МАХН үтэр түргэн шийдээсэй гэж бодож байна.

Ард түмний нам эв нэгдлийн Засгийн газарт байгаа, үгүй хоёрыгоо мэдчихмээр байна. Тэгэхгүй болохоор бид ямар нэгэн шийдэл гаргаж чадахгүй байна. Гэхдээ ямар ч байсан би өнөөдөр энэ хуралд хүрч ирээд сууж байгаа. Нэг ёсондоо МАХН ямар нэгэн шийдвэр гаргаагүй учраас л би энд байж байна шүү дээ тийм биз.

Тэгэхээр нэг хөлөөрөө дотор нь, нөгөө хөлөөрөө гадна нь байгаа юм шиг ийм байдал манай намын хувьд бас удаан үргэлжлүүлэх шаардлагагүй гэж бодож байгаа юм. Тэгэхээр энэ дээр ч гэсэн МАХН-ынхан, ялангуяа Ерөнхий сайд дээр тодорхой шийдэл гаргаад бас гэрээгээ хүндэтгэж үзэхгүй юм бол Монгол Улсад бизнесийн болон олон хүмүүсийн харилцаа дандаа гэрээн дээр явж байдаг. Бид бас гэрээгээ хүндэтгэж үзэх, энийг бас Улсын Их Хурал анхааралдаа авах нь зүйтэй гэж би бас бодоод байгаа юм.

Тэгэхээр ийм ийм олон асуудлууд манай намын хувьд хуримтлагдчихаад байна. Тэгэхээр асуудлууд цэгцтэй, тодорхой, дэс дараалалтай, цаг хугацаатай, мэдээж бүх юмыг минут хугацаагаар нь заах нь чадахгүй л байх. Гэхдээ л ер нь тийм байхыг би хичээж мөрдөж ингэж л явах шаардлагатай гэж үзэж байгаа учраас асуудлуудыг тодорхой болгож өгөөчээ. Их Хурлын дараалал, хэзээ завсарлах асуудлууд, хэлэлцэх асуудлууд, цаашид яах асуудлууд, мөн үндэсний эв нэгдлийн Засгийн газрын гишүүнээр ард түмний намын хүн сонгогдох эсэх тал дээр би Их Хурал, Ерөнхий сайдаас хариулт авмаар байна. Энэ бол миний горимын саналтай асуудал байсан юм.

Үүний дараа би өөрийнхөө саналыг хэлчихмээр байна. Энэ бол  санал байгаагүй юм шүү. Би ийм зүйлийг хийж өгөөчээ гэж Их Хурал, Засгийн газраас хүсч байгаа юм. Энэ бол горимын саналтай асуудал байсан юм.

Ц.Нямдорж: Их Хурлын даргын зөвлөлд Байнгын хороодын дарга дарга, дэд дарга, бүх намуудын дарга нар орж байгаа л даа. Тэгээд 5 дахь өдөр уулзаж ярьж 7 хоногийнхоо, ер нь цаашдаа яах вэ гэдэг зүйлээ ярьж байгаа. Сүүлийн үеийн даргын зөвлөлийн хурлуудад Гүндалай гишүүн ирж амжаагүй. Яг юу  болчихоод байгаа юм гэхээр маргааш завсарлана гэсэн тооцоотой ажиллаж байсан юм. Энэ талаар Дондог дарга олон нийтэд хэвлэлээр мэдээлсэн, Тамгын газрын Ерөнхий нарийн бичгийн дарга мэдээлсэн, Тамгын газрын даргын орлогч мэдээлсэн. Юу шийдээд завсарлах ёстой вэ гэхээр саяын уншдаг хуулийн редакци танилцуулах Их Хуралд, дээрээс нь Стратегийн ордуудын талаархи жагсаалт батлах ёстой, тэрийг батлах, тэгээд нөгөө Засгийн газрын тусгай сангийн тухай хуулийн өөрчлөлтийн нэг хуулийн төсөл байгаа юм Төсвийн хороон дээр. Энэ хэдэн шийдвэрийг гаргаад 26-нд завсарлачихъя гэсэн ийм байр суурьтай байсан. Энийг ярилцсан байсан, олон нийтэд энэ талаар мэдээлсэн байсан.

Намын чуулганаар хэлэлцэх асуудлууд ерөнхийдөө дууссан байсан. Дээрээс нь хуулийн хугацаа бол 50-иас доошгүй хоног хуралдана гэсэн хуулийн үгтэй шүү дээ. Их Хурлын нэгдсэн хуралдаан, хавар, намрын чуулган. 50 хоног нь өнгөрөөд удаж байгаа. Ийм л юм байгаа юм. Тэгээд байж байтал энэ сайдын асуудал гарч ирээд, дараа нь завсарлага авдаг, хурал орхидог ажлууд эхлээд энэнээс үүдэлтэй яах вэ гэдэг асуудал үүсч байгаа учраас, шинэ нөхцөл байдал үүсч байгаа учраас намуудын дарга нарын санал сонсоод байна л даа.

За ингээд Энхсайхан гишүүн. Даргын зөвлөлийн хуралдаа Гүндалай гишүүн ирж байгаарай. Тэрэн дээр чинь бүх юм ярьж байгаа.

Энхсайхан гишүүн.

М.Энхсайхан: За баярлалаа. Улсын Их Хурал дээр хамгийн их улс төрждөггүй нам нь Үндэсний шинэ нам байхаа. Анх удаагаа Үндэсний шинэ намыг төлөөлж бараг үг хэлэх гэж байх шиг байна. Болж байгаа үйл явдлын талаар үнэхээр харамсалтай, бидний баримталдаг байр суурь бол аливаа улс төр өөрийнхөө хүрээ хязгаар дотор байх ёстой, аливаа улс төр бол Монгол төрийн нэр хүнд, Монгол төрийн хөгжил дэвшилд харшлах ёсгүй. Болж байгаа үйл явдал бол Монгол төрийн нэр хүндийг унагаах, Монгол төрийг хүчгүйдүүлэх ийм явдал болж байгаад үнэхээр харамсч байна.

Бидний баримталдаг байр суурь бол аль болохоор Монголчууд хоорондоо эв нэгдэлтэй байж, аль болохоор асуудлуудыг үзэл бодол уралдуулж хамтарч шийддэг ийм л зарчмаар байхын төлөө байна.

Тийм учраас МАХН-ын бүлэг, Ардчилсан намын зөвлөл аль болох зөвшилцлийн шийдэл олж чадвал бидэнд таатай байхаар байна. Гэхдээ энэ зөвшилцлийн шийд олж чадахгүй байлаа гээд Монгол төрийн ажлыг тасалдуулж болохгүй. Хэрвээ ийм байдал үүсэх юм бол Улсын Их Хурал үйл ажиллагаагаа өнөөдрийнхөө байгаа олонхиороо асуудлыг шийдээд явах бүрэн бололцоотой. Энэ бол нэг хувилбар нь боловч бас тийм сайн хувилбар биш гэж бодож байна.

Тийм учраас та бүгдийг хоорондоо яриачээ, суугаачээ, аль болохоор нэгдмэл байдлаар бодлогын асуудал ярьж, Монголыг яаж хөгжүүлэх вэ гэдэг асуудал дээр анхаарал тавьж хувь хүмүүсүүдийн хоорондын харилцаа, бие биенийгээ гомдоосон үгэнд ач холбогдол бага өгч ингэж ажил явуулахын төлөө байна. Энийг Ардчилсан намын гишүүд маань бас ойлгох байхаа. МАХН-ынхан ч гэсэн энэнд нь тус болох байхаа гэж бодож байна. Бүр болохгүй гэвэл бид УИХ-ын ажиллагааг үргэлжлүүлээд явъя, бүр аятайхан бололцоо өгье гэвэл Улсын Их Хурлын намрын чуулганы завсарлагыг ер нь шууд хийчихвэл яасан юм бэ. Тэгээд хаврын чуулганаар үлдэж байгаа асуудлуудыг хэлэлцэхэд буруу юм байхгүй гэж бодож байна.

Ц.Нямдорж: За Эрдэнэбат гишүүнийг сонсчихъё.

Б.Эрдэнэбат: Баярлалаа. Энэ үүсээд байгаа үйл явдлыг бид их сайн ухаалаг зөв ойлголцож, нэгдмэл, эв нэгдэлтэй байж төрийн дээд эрх барих байгууллагын үйл ажиллагааг тасалдуулахгүй явуулах нь зүйтэй гэж үзэж байна.

Өнөөдөр манай сонгогчид, ард түмэн бүгдээрээ л өнөөдөр ярьцгааж байна. Хэвлэл, мэдээллээр олон өдөр дараалж Улсын Их Хурлын үйл ажиллагаатай холбоотой, Засгийн газрын үйл ажиллагаатай холбоотой зүйл дээр өөрсдийн санал бодлоо илэрхийлж байна.

Ард түмэн өнөөдөр юу хүсч байна вэ гэхээр энэ хэрүүл, маргаан энэ бүх зүйлээс чинь залхаж байна. Аль болохоор та бүгд минь өнөөдөр ард түмнийхээ итгэлийг хүлээж, эв нэгдэлтэй, улс орноо яаж удирдаж, ямар богино хугацаанд үндэснийхээ үйлдвэрлэлийг сэргээж, өрхийн орлогоо нэмэгдүүлж болдог юм бэ түүнийгээ одоо харуулаачээ гэж ингэж өнөөдөр телевиз, радиогоор ч ярьж байна, утсаар ч ярьж байна, саналаа ч ирүүлж байна.

Манай Ардчилсан намынхан энэ дээр ухаалаг хандах байх, энэ ард түмнийхээ үгийг сонсох байх. Түүнээс аль болохоор өнөөдөр төрийн ажлыг гацаах, саатуулах ийм чиглэлд биш, бид бүгдээрээ л 2004 онд саяхан МАХН, Эх орон ардчилал эвсэл өнөөдөр мөрийнхөө хөтөлбөр бүх л амлалтаа хэлээд л 2004 оноос эхлээд сонгуулийн дараа бүгдийг нь хэрэгжүүлнэ гээд бүгдээрээ ярьцгаасан. Өнөөдөр 2 жил гаруй хугацаа нь өнгөрлөө. Амласан олон зүйлүүд нь өнөөдөр хэрэгжих шатандаа тулж ирээд байна.

Тэгэхээр 2007 он бол өнөөдөр нийгмийн олон дэс дараатай, маш олон асуудлуудыг шийдвэрлэсэн, дээр нь үндэсний үйлдвэрлэлийг хөгжүүлэх, Монгол улсын төсвийн хөрөнгөнөөс хөрөнгө оруулалт хийх томоохон бүтээн байгуулалтын ажлуудыг эхлүүлэх гэж байна.

Тэгэхээр энийг ард түмэн өнөөдөр сайшаан, их сайхан хүлээж авч байна. Тэгэхээр энийгээ одоо бид нарт ажиллах боломжийг олгож, тодорхой хугацаанд энэ Үндэсний эв нэгдлийн Засгийн газар юу хийж чаддаг, юуг бүтээж чаддагаа өнөөдөр Улсын Их Хурлын өмнө, ард түмнийхээ өмнө харуулах тийм түүхэн хариуцлагатай цагаа гэж манай Эх орон нам ойлгож байгаа.

Тэгэхээр бид нар төрийн ажлыг гацаалгүйгээр удаан хугацаанд өнөөдөр намрын чуулганыг завсарлуулахгүй явуулж байна, өнөөдөр Улсын Их Хурлын үйл ажиллагааг юу гэж ойлгож байна вэ гэхээр Улсын Их Хурлын дарга аль болохоор өнөөдөр хуулинд заагдсан тэр л бүх нөхцөл боломжуудын таатай орчноор зөвшилцөх гэж янз бүрийн байдлаар олон намуудыг ойлголцуулах гэж ингэж өнөөдөр ажиллаж байгаа. Энийг харин цаашаа өшөө даамжруулж ажиллах юм бол өнөөдөр Улсын Их Хурлыг хүчгүйдүүлэх, төр өнөөдөр ажлаа хийж чадахгүй байна гэсэн ийм ойлгоцыг ард түмэнд хүргэх гээд байна. Тийм учраас бид өнөөдөр түрүүн хэллээ олон янзаар бид ойлголцож байна, цөмөөрөө суугаад богино хугацаанд энэ зүйлээ ярилцаад цаашдаа Улсын Их Хуралд суудал бүхий намууд олонхи болоод одоо зааландаа ч гэсэн бид нар танхимдаа олонхи байна. Ингээд төрийн ажлыг тасалдуулахгүй цааш нь явуулах нь зүйтэй.

Түүнээс өнөөдөр хүүхдийн мөнгө амлаад өгнө гээд, дээр нь 40000 айлын орон сууц, олон бүтээн байгуулалтын ажлыг хийнэ гэж цөмөөрөө ярьцгаасан. Яг цаг дээрээ өнөөдөр Ардчилсан намаас Ерөнхий сайд, Засгийн газрыг тэргүүлээд ажиллаж байхдаа юу хийсэн бэ, амласан юмаа яаж хэрэгжүүлсэн бэ ард түмэн тэртэй тэргүй мэдэж байгаа шүү дээ, ялгаж байгаа.

Гэтэл яг юм хийх гээд бүтээх гээд ирэхээр өнөөдөр гацаах гээд янз бүрийн шалтаг тоочоод суугаад байдаг. Бид өнөөдөр тэрийг өөр зүйлд аваад хэрэглэчихгүй гээгүй шүү дээ. Тэр үр хүүхдүүдэд нь өгье, тэр гэр бүлд нь өгье, тэр тэтгэвэр тэтгэмж, цалинг нь нэмье, бүх л зүйлийг өнөөдөр шийдсэн, хийсэн. Тэгээд өнөөдөр яг хэн нь хэн бэ гэдгийг ард түмэн ялгаж байгаа шүү. Хэн нь гацаагаад байна, хэн нь юм хийх гээд зүтгээд байна. Нэгэнт л зөв юмыг шийдээд зөв юмны төлөө явж байгаа бол тэрэн дээр өнөөдөр ямар нэгэн байдлаар айгаад, ойлголцох гээд зөвшилцөх гээд хугацаа алдах хэрэггүй. Энд хэн хохирох вэ гэвэл ард түмэн хохирно, улс орны хөгжил хохирно.

Тэгээд өнөөдөр Эх орон нам боль болохоор бид өнөөдөр ойлголцож, богино хугацаанд өнөөдөр Улсын Их Хурлын явуулж байгаа үйл ажиллагаа, Их Хурлын даргын ойлголцуулах, зөвшилцүүлж байгаа энийг хүндэтгэж үзээчээ. Улсын Их Хурлынхаа гишүүдийг хүндэтгээч, сонгогчид оо хүндэтгээч. Ингээд цөмөөрөө хамтраад 2008 оны 6 сар гэхэд дараагийн сонгууль болтол Монгол Улсын үндэсний үйлдвэрлэлийг сэргээж тогтвортой эдийн засгийн замд нь оруулж Монголын ард түмэн өнөөдөр, манай төр улс маань, өнөөдөр бидний итгэж сонгосон Улсын Их Хурлын гишүүд, Засгийн газрын гишүүд маань өөрсдийнхөө хийж бүтээх оюун ухаанаараа улс үндэстнээ бүрэн аваад явж чадах, биднийг богино хугацаанд ажлын байртай болгоод өндөр хөгжилтэй орны өрхийн орлогод хүрэх бүрэн боломжтой юм байна гэдэг итгэл үнэмшлийг өгөх хэрэгтэй гэж үзэж байна.

Тэгээд Ардчилсан намын гишүүд маань хуралдаа орж ирж оролцоод өнөөдөр, маргааш хоёр хуралдаж саяын хэлсэн, тулгамдсан цөөхөн хэдхэн асуудал бий. Ихэнх нь эцсийн хэлэлцүүлэгт орчихсон, зарим нь редакцийн юмнууд байж байгаа. Тэгээд дээр нь Тендерийн хууль хэлэлцэгдэхээр хэдхэн заалтан дээр өөрчлөлт оруулна гээд холбогдох байнгын хороогоор хэлэлцэгдээд ороод ирсэн. Энэ зүйлээ хэлэлцээд маргаашийн Улсын Их Хурлын нэгдсэн чуулганаар намрынхаа 2006 оны намрын чуулганаа хаах нь зүйтэй гэж үзэж байна.

Ц.Нямдорж: Намуудын байр суурийг сонслоо. Маргааш хаах ямар ч бололцоо байхгүй дээ. Тэр нэг Тендерийн хууль гэж юм байгаа шүү дээ. Нөгөө нэг  зам, эрчим хүчтэй холбоотой юм байгаа. Тэр ороод ирчихсэн хэлэлцэгдэж амжаагүй байдаг. Тусгай сангийн хуулийн асуудал бас хэлэлцэгдээгүй байдаг. Маргааш гэдэг бол өнгөрлөө.

Идэвхтэн дарга Эрдэнэсүрэн гишүүн хэлчихсэн шүү дээ. Дахин дахин хурлаа хийе гэсэн байр суурьтай байгаа юм байна.

Ардчилсан намын тавьж байгаа саналын тухайд ийм л байгаа юм.

Олон нийт ч гэсэн энийг мэдчих нь зүйтэй байх. Тавьж байгаа санал нь тодорхойгүй байгаа юм. Энэ Үндсэн хууль зөрчсөн гэдэг үндэслэлээр хурал орхиж байгаа үйлдэл нь хэзээ дуусахыг мэдэхгүй байгаа юм. Дараа нь завсарлага авахаараа хэзээ завсарлага нь дуусах нь мэдэгдэж өгдөггүй, ийм зүйлийг нэг бус удаа гаргаад байгаа юм.

Хоёрдугаарт Их Хурлын гишүүний чуулган дээр хэлсэн үгийн тухайд цочирдсон явдал байгаа. Тэр талаар МАХН-ын бүлэг энэ бүлгийн байр суурь бишээ, гишүүний хэлсэн  үгээ гэдгээ албан бичгээр мэдэгдсэн гэж би ойлгосон. Бас Засгийн газар өчигдөр танхимынхаа хуралдааныг хийгээд Хүрэлсүх сайдын хэлсэн үг бол Их Хурлын гишүүнийхээ хувьд хэлсэн үгээ. Засгийн газрын байр суурь бишээ гэдгээ ярилцаад ярьсныхаа дагуу нэгдмэл байр суурьтай бичгийг Ардчилсан намын зөвлөлд өгсөн гэж би ойлгосон.

Энэ бичгүүдийг аваад  ойлголцож болох байх гэж би найдаж өчигдөр Идэвхтэн даргыг Гансүх гишүүнтэй, бусад хүмүүстэй уулзаач гэсэн уулзсан байх гэж найдаж байна. Би бас Ардчилсан намын хэд хэдэн гишүүнтэй уулзаж ний нуугүй ярилцсан. Тэгээд хамгийн зовлонтой юм нь хэдий хугацаагаар энэ орхилт, завсарлага үргэлжлэхийг мэдэхгүй байгаа учраас тодорхойгүй байдал руу өөрөө түлчихээд байгаа юм. Жил орхиж болно, хоёр жил орхиж болно, 5 жил орхиж болно хугацаа байна шүү дээ тиймээ. Бас жил завсарлаж болно, жил хагас завсарлаж болно гээд л. Ийм юмнууд бий болчихоод байгаа юм.

Хүрэлсүх сайдын тухай та нар Засгийн газрын тухайд хууль, Үндсэн хууль зөрчсөн барьсан гээд асуудал байгаа.

Засгийн газрыг огцруулах саналтай байгаа бол тэр саналаа тавьчих тэрийг чинь хэлэлцье, Хүрэлсүх сайд хүнд байж боломжгүй авир гаргаад огцрох үйлдэл хийчихсэн юм бол Хүрэлсүх сайдыг огцруулах саналаа тавьчих. Их Хурал ярьдаг газар нь ярилцъя гэхээр тэр санал бас орж ирдэггүй. Ийм хоёр тодорхойгүй зүйлийг Ардчилсан намын зөвлөл бий болгочихоод ийм нөхцөл байдлыг үүсгэж байна.

Гэхдээ би дахиад хэлье. Ардчилсан намын зөвлөлийн орхилт, завсарлага Их Хурлын үйл ажиллагааг тасалдуулах шалтаг, шалтгаан хуулийн үндэслэл биш шүү гэдгийг зориуд цохон тэмдэглье.

Тэгээд нэгэнтээ энэ парламентад суудалтай намууд ойлголцоод ажиллавал илүү дээр гэсэн ийм уур амьсгалтай байгаа учраас 15 цаг хүртэл хурал завсарлуулчихъя. Энэ хугацаанд Идэвхтэн дарга, МАХН-ын бүлгийн нөхдүүд Ардчилсан намын зөвлөлийнхтэй дахиж уулзаад ойлголцох арга чарга байна уу гэдгээ сайн ярьцгаа. Хэрвээ бүр ойлголцож чаддаггүй юм бол яг хуулийн дагуу асуудал шийднэ шүү, яг хуулийн дагуу.

Хуралдаан 11 цаг 55 минутад завсарлав.

Үдээс хойшхи хуралдаан 15 цаг 30 минутад эхлэв.

Ц.Нямдорж: Ардчилсан намын зөвлөл надад нэг мэдэгдэл ирүүлж.

Би тэр мэдэгдлийг МАХН-ын бүлэг, Засгийн газар хоёрт өгсөн юм. Тэгээд Засгийн газраас хариу ирсэн байна. Би энэ хариуг уншаад өгчихье нэгдүгээрт.

Хоёрдугаарт МАХН-ын бүлэг, Ардчилсан намын зөвлөл хоёр хоорондоо уулзалт зохион байгуулсан байх ёстой. Тэр уулзалтын дүнг сонсчихъё. Тэгээд хурлаа хийхийг оролдъё доо.

УИХ дахь Ардчилсан намын зөвлөлийн мэдэгдэлтэй холбогдуулан байр сууриа илэрхийлэхийг хүссэн таны албан бичгийг Засгийн газрын 2007 оны 1 дүгээр сарын 24-ний өдрийн хуралдаанд танилцуулан дараахь хариуг өгч байна.

Улсын Их Хурлаас байгуулагдсан Үндэсний эв нэгдлийн Засгийн газар улс орны эдийн засгийг хөгжүүлэх олон талын арга хэмжээ авч хүн ардын амьдралыг дээшлүүлэхэд чиглэсэн нийгмийн бодлогыг шахуу хугацаанд эрчимтэй хэрэгжүүлж Улсын Их Хурлаар батлагдсан үйл ажиллагааны хөтөлбөрийн дагуу ажиллаж байгаа билээ. 

Улсын Их Хурал дахь Ардчилсан намын зөвлөлийн 2007 оны нэгдүгээр сарын 19-ний өдрийн мэдэгдэл нь Засгийн газрын хэвийн үйл ажиллагааг тасалдуулах, нэр хүндийг унагаах улс төрийн зорилгодоо хөтлөгдсөн үндэслэлгүй үйлдэл болжээ. Түүнийгээ халхавчилж зөвтгөхийн тулд Засгийн газрыг Үндсэн хууль гажуудуулсан, танхимын эрх ашгийг төрийн дээр тавьдаг гэж үндэслэлгүйгээр буруутгасныг эрс няцааж байна.

Засгийн газар Улсын Их Хурлаас илүү эрх мэдэлтэй байх хууль зүйн болон бодит боломжгүй бөгөөд зөвхөн хуульд заасны дагуу ажиллаж байгаа болно. Улсын Их Хурлын гишүүн, Засгийн газрын гишүүн У.Хүрэлсүхийн чуулганы хуралдаан дээр хэлсэн үг нь түүний Улсын Их Хурлын гишүүний хувьд хуулиар олгогдсон бүрэн эрхийнхээ дагуу санал бодлоо илэрхийлсэн үйлдэл гэж үзэж байна.

Үндэсний эв нэгдлийн Засгийн газар нь эх орон, ард түмнийхээ нийтлэг эрх ашгийг эрхэмлэн улс орноо хөгжүүлэн урагшлуулахын төлөө боломжтой бүх алхмыг хийх бөгөөд үүний үр дүн гарч байгаа, цаашид ч гарна гэдэгт  итгэлтэй байна.

Монгол улсын сайд, Засгийн газрын Хэрэг эрхлэх газрын дарга Сундуйн Батболд гэсэн байна. Өөрөөр хэлбэл Хүрэлсүх сайдын хэлсэн үг бол гишүүнийхээ хувьд хэлсэн үгээ. Засгийн газрын байр суурь бишээ гэсэн ийм албан бичиг ирүүлсэн байна. Энэ албан бичгийг ингээд танилцуулчихлаа. Ардчилсан намын зөвлөлд явуулчихъя.

МАХН-ын бүлгээс хүмүүс гарч Ардчилсан намын зөвлөлтэй уулзсан байх учиртай. Идэвхтэн даргыг сонсчихъё.

Д.Идэвхтэн: Ирц бүрдчихээр Гансүх гишүүнийг уримаар байна. Гансүх гишүүн бид хоёр хоёулаа зэрэг мэдээлэл хиймээр байна. Тэгэхээр Тамгын газрынхан Ардчилсан намын бүлгийн зөвлөлийн дарга Гансүхийг уриатахгүй юү. Ирц бүрдлээ гэдэг утгаараа.

Наана нь мэдээлэл хийж байх юмуу. Үгүйээ яах вэ дээ адилхан л хамтарч ажиллаж байгаа улсууд шүү дээ. 

Ц.Нямдорж: Ямар ч байсан Тамгын газар Гансүх гишүүнтэй холбоо бариад урьж байна. Ирц бүрдчихсэн байна. Уулзалт юу болсон бэ гэдэг талаар мэдээлэл өгөөчээ гэж.

За ороод ирлээ. Гансүх гишүүн.

Д.Идэвхтэн: Би эхлээд мэдээлэл хийгээдэх үү.

Өдөр 14 цагт МАХН-ын бүлгээс 4 хүн, тухайлбал бүлгийн дарга, дэд дарга, парламентад хамгийн олон жил болсон хашир туршлагатай парламентч Дэмбэрэл, Очирхүү бид 4, Ардчилсан намын Их Хурал дахь зөвлөлөөс Зөвлөлийн дарга, дэд дарга Гансүх, Мөнхтуяа нар, мөн гишүүн Содномцэрэн, Эрдэнэбүрэн нарын хэсгүүд хоёр талаас уулзалт хийлээ. 

Уулзалт харилцан ойлголцох юмсан гэсэн эрмэлзэлтэй болсон. Уулзалтын эцсийн үр дүнг мэдээлэхэд Ардчилсан намын зөвлөлөөс Одончимэд сайдын асуудлыг хэлэлцэх үед оролцох боломжгүй байж магадгүй, бусад асуудлуудыг хэлэлцэхэд оролцож болох юм. Гэхдээ зөвлөл дээрээ яръя гэсэн байдлаар бид нар завсарласан. Тэгээд Гансүх гишүүн зөвлөл дээрээ ярьсан үр дүнгээ мэдээлэх байхаа гэж найдаж байна.

Ц.Нямдорж: Гансүх гишүүнийг сонсъё.

Л.Гансүх: За баярлалаа. Өглөө чуулганы хуралдаан дээр Нямдорж дарга нэг юмыг жаахан ойлгомжгүй тайлбарлаад байна лээ. Уг нь би Нямдорж даргыг хуулийн хувьд нэлээд хангалттай ойлголттой учраас энийг жаахан андуураад хэлэв үү гэж ойлгосон. Юу вэ гэхээр Ардчилсан нам УИХ-ыг ойлгомжгүй байдалд байлгаад байна гэж. Бид ойлгомжгүй байдалд байлгаагүй шүү дээ. Бид маш ойлгомжтой байдалд байлгаж байгаа. Өөрөөр хэлбэл хууль зөрчсөн үйлдэл бид нарын харж байгаагаар. Яах вэ Засгийн газар өөр өнцгөөр хараад байгаа юм байна л даа. Би сая таны уншсан зүйлийг сонсоход.

Бид нарын ойлгож байгаагаар хууль зөрчсөн үйлдэл байгаа учраас УИХ-ын хоёр байнгын хороо хууль зөрчсөнийг нь нотолчихоод байхад УИХ дахь МАХН-ын бүлэг зөрчөөгүй гээд хэлчихсэн учраас УИХ-аас гарах шийдвэрт Монгол Улсын өмнө, Монголын төрийн өмнө ард түмнийхээ өмнө тангараг өргөсөн хуулийг дээдлэнэ гэсэн зарчмаа бариад энэ хууль зөрчсөн үйлдэлд бид оролцохгүй гэдгээ л хэлээд байгаа шүү дээ. Та нар хууль зөрчсөн үйлдлээ, өөрөөр хэлбэл Одончимэд сайдын асуудлыг хэлэлцэж байгаа үйлдлээ Их Хурлаар гаргуулах гэж байгааг чинь бид нар эсэргүүцээд байгаа учраас МАХН-ын олонхи өөрсдөө батлаад явбал та нарын хэрэг шүү дээ гэдгийг хэлээд байгаа шүү дээ. 

Тэрэнд бид нарт ойлгомжгүй юмуу, хугацаа барьсан юм байхгүй за баярлалаа нэгдүгээрт Их Хурлын даргаа.

Хоёрдугаарт өдөр уулзалт болсон. Уулзалтан дээр МАХН-ын ажлын хэсгийнхэн Их Хурлын чуулганд оръё, та нар ороочээ. Бид нар энэ чуулганд хууль зөрчсөн үйлдэл болоогүй гэж үзэж байгаа. Засгийн газар хууль зөрчөөгүй гэдэг байр сууриа нотолсон. Харин Монгол Улсын эрх ашгийн төлөө бусад асуудлуудаа яръя. Өчнөөн асуудлууд тулгамдаад үлдчихсэн байгаа. Тэрийгээ яръя гэсэн. Бид ч гэсэн тэрэн дээр тодорхой санаа зовж байгаа.

Өнөөдөр 2004 оноос хойш УИХ дахь Ардчилсан намын зөвлөл бол МАХН-ын бүлэгтэй Их Хурал дээр бол Байнгын ойлголцлын түвшинд ажиллаж өнөөдөр Монгол Улсын эрх ашгийн төлөө олон хуулиудыг, олон шийдвэрүүдийг гаргасан. Тэрийг та бүхэн бүгдээрээ мэдэж байгаа. Энэ хуулиудыг дурдах юм бол маш олон хууль дурдаж болно.

Тэгэхдээ энд өшөө дутуу үлдчихээд байгаа шүү дээ Татварын багц хууль гэхэд л өшөө дутуу байгаа, улс төрийн шийдвэрүүд гэхэд л тухайлбал Сонгуулийн хууль гэхэд чинь одоо дөнгөж редакци хэлэлцэж байгаа тэрэн дээр бид хэлэх үг байсан. Гэхмэтчилэн олон хуулиуд байгаа. Тухайлбал юу байдаг юм бэ. Хүүхдэд тэтгэмж олгох, Хүүхэд, гэр бүлд мөнгөн тусламж үзүүлэх тухай хуульд нэмэлт, өөрчлөлт оруулах тухай хуулийн төсөл ч гэдэг юмуу. Бид нар бас Засгийн газарт аль 12 дугаар сарын 28-нд өргөн барьсан нэг хуулийн хариу одоо болтол ирэхгүй байгаа. Тэр юу вэ гэхээр Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуулинд өөрчлөлт оруулах тухай тогтоолын төсөл одоо үндсэндээ 28-29 хонож байна. Хүүхдийн мөнгийг сар болгон олгоё гэдэг дээр саналаа өгөөчээ гэсэн. Гэх мэтчилэн хэлэцэх юм их байгаа.

Тийм учраас бид нар МАХН-ын ажлын хэсэгт нэг л юм тавьсан.

Бид нар өнөөдөр өргөсөн тангарагаа зөрчөөд, хууль бус шийдвэр гаргахад оролцож чадахгүй. Тийм учраас та бүхэн Одончимэд сайдынхаа асуудлыг нэгэнт хуулийн дагуу Одончимэд сайдын асуудлыг шийдчихээд дараагийн асуудлууд явах учраас Одончимэд сайдынхаа асуудлыг шийдээдэхээ. Дараа нь энэ олон асуудлуудаа шийдэх дээр ямар байр суурьтай, яаж хамтарч ажиллах вэ гэдэг дээр бид нар эргээд ажлын хэсгүүд ярилцъя.

Ийм л байна. Их Хурлын даргаа.

Ц.Нямдорж: Нэг юм тодруулъя Гансүх гишүүнээ.

Одончимэд сайдын асуудлыг Ардчилсан намын оролцоогүйгээр санал хураалт явуулаад дуусгачих гэж хэлж байгаа юмуу, тэгээд санал хураасан тохиолдолд гарсан шийдвэрийг нь хүлээн зөвшөөрч цаашдаа Ардчилсан намын үйл ажиллагаа явуулна гэж ойлгож байна. Тийм байна уу, үгүй юү.

Л.Гансүх: Гарсан шийдвэр бол хэрвээ хуулийг, өөрөөр хэлбэл Одончимэд сайд огцроогүй тохиолдолд хуулийг Засгийн газрын дор, УИХ-ын эрх ашгийг Засгийн газрын доогуур хийж байна гэж бид мэдэгдээд байгаа шүү дээ. Өөрөөр хэлбэл хуулийн дээр гараад байна гэдгээ нотолж байна гэж бид үзнэ.

Одончимэд сайд хэрвээ огцорсон тохиолдолд хууль ёс хэрэгждэг юмаараа хэрэгжиж байгаа юм байна гэж бид үзнэ.

Энэ бол бид нарын баримталж байгаа зарчим шүү дээ. Бид өнөөдөр хуулиа зөрчихгүй байя. Тэгэхгүй бол ялангуяа энэ Төсвийн хууль бол өөрөө доошоогоо бүх төрийн байгууллага, бүх шатны байгууллагад үйлчилдэг, адилхан үйлчилдэг хууль учраас дээрээ зөрччихвөл доошоогоо тэгээд захирч барьж чадахгүй болно. Тэгээд олон хууль зөрчдөг үйлдлээ болъё гэж, энэ жишгийг тогтоож болохгүй л гэж бид нар хандаад байгаа шүү дээ. 

Тэрийг маань янз бүрийн байдлаар мушгин гуйвуулах юм л яригдаад байгаа болохоос биш. 

Д.Идэвхтэн: Би нэг үг хэлэх үү. Өдрийн уулзалт бол харилцан ойлголцох гэж нэлээд чармайсан л даа. Тэгээд гол ярилцсан зүйл гэвэл Одончимэдийн асуудлыг хэлэлцэхэд Ардчилсан намын зөвлөл 25 гишүүн оролцох боломжгүй, бусад асуудлуудад оролцох боломжтой гэж ингэж ойлгогдсон юм. Бас Их Хурлын чуулганы хуралдааны дэгэнд бас тодорхой заалтууд байгаа юм.

Хурлыг орхиж гарах, оролцохгүй байхыг хориглосон заалтууд бий. Тэгээд Үндсэн хуулийн тодорхой заалтыг илтэд зөрчсөн асуудал хэлэлцэнэ. Эсвэл Үндсэн хуульд нэмэлт, өөрчлөлт оруулахыг эсэргүүцэхээс бусад шалтгаанаар гишүүн, нам, ажлын бүлэг хуралдаанд оролцохгүй байх буюу түүнийг орхиж гарахыг хориглоно гэсэн заалт байгаа юм.

Тэгэхээр энэ заалтыг харгалзаж үзлээ ч гэсэн хурлыг удаан хугацаагаар орхих боломжгүй гэдгийг хоёр талаасаа ярилцаж ойлголцсон. Тэгээд чуулганы хуралдааныг үргэлжлүүлээд явбал яасан юм бэ гэсэн ийм л горимын саналтай байна л даа. Ирц бол хангалттай байна. Парламентын суудалтай 5 намаас, хэрвээ Ардчилсан нам хуралдааныг орхиж гарвал 4 нам үлдэж байна. Хэлэлцээд явбал яасан юм бэ гэсэн саналтай байна. 

Одончимэдийн асуудлыг хэлэлцсэний дараагаар дахиж Ардчилсан намын зөвлөлтэй уулзаж ярилцаж болно. Үнэхээр шийдвэрлэх шаардлагатай, шийдвэрээ хүлээж байгаа олон чухал асуудлууд бий. 

Монгол Улсын хөгжлийн сангийн зарцуулалтын тухай хууль байна, Улсын төсвөөр бараа, ажил, үйлчилгээ худалдан авах журмын тухай хуульд өөрчлөлт оруулах асуудал байна. Олон боловсон хүчний, зохион байгуулалтын асуудлууд байна. Стратегийн ордын асуудлыг Их Хурал цаг алдахгүй, бараг өдөр хоногоор биш, цагаар цаг алдахгүй хэмнэж шийдвэрээ гаргах шаардлагатай байна. 

Ингэж байж 2007 оны хөрөнгө оруулалтын төлөвлөгөө, төлөвлөсөн зүйл, Их Хурлаас гаргасан шийдвэрийг хэрэгжүүлэх нөхцлийг Засгийн газарт олгох шаардлага байна. 

Засгийн газар хууль зөрчсөн үү, үгүй юү гэдэг дээр үнэхээр хоёр тал санал зөрүүтэй байгаа. МАХН-ын бүлэг бол хууль зөрчөөгүй л гэж үзэж байгаа.

Л.Гансүх:  Идэвхтэн даргаа. Та бид хоёр түрүүн юмаа хэлсэн шүү дээ. Хууль зөрчсөн зүйлийг чинь зүйл, заалтаар нь уншаад өгчихсөн шүү дээ. Өдөр ч гэсэн уншаад өгсөн.

Ц.Нямдорж: Идэвхтэн дарга үгээ хэлээд дуусчихлаа

Д.Идэвхтэн: Тийм учраас асуудлаа хэлэлцээд явбал яасан юм бэ. Гансүх гишүүн зөвлөлөө төлөөлөөд энэ асуудлуудад оролцох боломжгүй, бусад асуудлуудыг хэлэлцэхэд бэлэн байна гэдгээ илэрхийллээ. Тийм учраас чуулганы хуралдаанаа үргэлжлүүлээд явъя гэдэг саналтай байна. 

Л.Гансүх: Идэвхтэн даргаа би танд бүх юмаа, хуулийн заалтуудаа бариад хэлсэн шүү дээ. Үндсэн хууль зөрчсөн учраас бид нар УИХ-ын гишүүнийхээ бүрэн эрхийн хүрээнд хуралд оролцохгүй байж болно гэдэг заалтаа дурдаад өөрөөр хэлбэл 2.9-ийн дагуу Их Хурлын чуулганы хуралдааны 2.9-ийн дагуу оролцохгүй. Яагаад гэвэл энэ та бүхний шийдэх гэж байгаа, олонхиор шийдэх гэж байгаа асуудал өөрөө хууль зөрчиж байгаа үйлдлийг бид нотолж байгаа учраас энэ асуудал дээр оролцохгүй л гэдгээ бид хэлж байгаа шүү дээ.

Хоёрдугаарт юу вэ гэхээр УИХ-ын бүх хууль тогтоомжуудад бид 2004 оноос хойш дандаа төрийн эрх ашгийг намын эрх ашгийн дээр тавьж шийдэж байсныг байнга хэлж байгаа гэж би танд түрүүнээс хойш хэлээд байгаа шүү дээ. Тийм учраас та энэ дээр хууль зөрчөөгүй байхад өөрийн бүрэн эрхээр ч юмуу ингэж ярьсан үйлдлээр хэлж болохгүй л дээ. За баярлалаа.

Ц.Нямдорж:   Батболд гишүүнээ би Засгийн газрын гишүүдийг энэ хурцадмал үед жаахан даруухан байгаад өг гэж хэд дахин хэлүүлэх гээд байгаа юм бэ та нар.

Засгийн газрын гишүүдээр энэ хурцадмал үед яриулахгүй. Та нар танхим дээрээ очиж ярих юм байвал ярьцгаа.

Ийм л заалт байгаа юм гишүүд хуулинд. Үндсэн хуулийн тодорхой заалтыг илтэд зөрчсөн асуудал хэлэлцсэн, эсвэл үндсэн хуульд нэмэлт, өөрчлөлт оруулахыг эсэргүүцэхээс бусад шалтгаанаар гишүүн, нам, эвслийн бүлэг хуралдаанд оролцохгүй байх буюу, түүнийг орхиж гарахыг хориглоно гэж байгаа юм.

Үндсэн хуулийн тодорхой заалтыг илтэд зөрчсөн асуудал хэлэлцсэн гэж байгаа юм.

Одоо бол бид нар Одончимэд сайдыг огцруулах уу, үгүй юү гэдэг асуудал ярьж байгаа шүү дээ. Огцруулна уу, үгүй юү гэдгийг Их Хурал олонхиороо шийднэ. Тийм биз.

Одоо яах вэ өнөөдөр дахиад хүлээх үү.

Д.Идэвхтэн: Ирц 45 хүн байгаа юм байна. Энэ бол ирц хүрэлцээтэй гэсэн үг. Хоёрдугаарт Ардчилсан намын зөвлөлийн дарга зөвхөн энэ асуудал хэлэлцэхэд оролцох боломжгүй гэж ойлголоо. Ярьсан зүйлээс ингэж ойлгогдож байна шүү дээ. Энэ асуудлаа та нар хэлэлцэх боломжтой гэж хэлж байна шүү дээ. Энэ МАХН-ын төлөөлөл ч байж байна, Эх орон намынх ч байж байна. Үндэсний шинэ нам байж байна. Гүндалай гишүүн сууж байна, Ард түмний нам байж байна. Тэгэхээр одоо хэлэлцээд явах боломж байна. Хэлэлцээд явбал яасан юм бэ гэж бодож байна.

Одончимэд гишүүний асуудлыг хэлэлцэж дуусчихаад харин чуулган түр завсарлаж зөвлөлийнхөнтэй Ардчилсан намын бүлэг дахиж ярих боломж олговол зүйтэй л дээ.

Ц.Нямдорж: Өглөө л ойлголцлын зарчмаар асуудалд хандая гэж та нар яриад байсан биз дээ. 

Д.Идэвхтэн: Тэгээд ойлголцох л талруугаа явж байна шүү дээ. Та нар асуудлаа шийд.

Ц.Нямдорж: Тэгээд яах гэж.

Д.Идэвхтэн: Бас нэг ийм хувилбар байна Их Хурлын даргаа. Зөвлөлийнхөн маргааш өглөө хүртэл одоо бас ярих, хэлэлцэх бодох боломж олгох нэг хувилбар байна. Тэгвэл бие биеэндээ их тэвчээртэй хандсан, хүлээцтэй хандсан, асуудлыг хүчээр биш ойлголцохын төлөө чармайсан ийм үйлдэл болно.

Тэгэхээр Одончимэд гишүүний асуудлыг хэлэлцсэний дараагаар Байнгын хороодууд уулзах шаардлагатай шүү дээ дараачийн асуудлыг хэлэлцэхийн тулд ийм асуудал байна. Энийг Их Хурлын дарга та өөрөө л зохицуул даа.

Ц.Нямдорж: Маргааш хүртэл жаахан дахиад уулзах юмуу та нар.

Д.Идэвхтэн:  МАХН бол маш их тэвчээр үзүүлж байгаа шүү дээ. Тэвчээрийн дээдийг үзүүлж байгаа, бие биеэндээ хүндэтгэлтэй хандаж байгаа, аль болохоор нөхдийгөө сонсох, парламентэд суудалтай бусад намуудаа сонсох, харилцан ойлголцох ийм л замаар өнөөдрийг хүртэл явж ирсэн. Тийм учраас бид нар тэвчээр гаргахад бэлэн байна гэдгээ дахин илэрхийлчихье.

Ц.Нямдорж:  Ийм эмзэг бүрэлдэхүүнтэй парламент аль аль тал нь тэвчээрийг дээд зэргээр гаргахаас аргагүй л дээ. Энэ өнөөдрийн улс төрд болоод байгаа янз бүрийн хөдөлгөөнүүд бол дандаа 2004 оны сонгуулийн үр дүн буюу, улс төрийнхөө ерөнхий баазтай хөдөлгөөнүүд, баазад суурилсан хөдөлгөөнүүд явагдаад байгаа шүү дээ. Нэг ийм хэл амаа ойлголцож ажиллах шаардлага 2008 оны сонгууль хүртэл иймэрхүү байдалтай байна. 

Л.Гүндалай: Их Хурлын даргаа үг хэлье.

Ц.Нямдорж: Гүндалай гишүүн ямар үг хэлэхийг би бараг мэдэж л байна. Эрүүл мэндийн сайдыг яриад эхлэнэ дээ.

Ингэвэл яасан юм бэ гишүүд ээ. Маргааш хүртэл ажиглаад үзвэл яасан юм бэ. Гүндалай гишүүн маргааш ирээд эхэнд үгээ өгчих тэгэх үү.

Д.Идэвхтэн:  За тэгье тэгье.

Хуралдаан 15 цаг 45 минутад өндөрлөв.

Соронзон хальснаас хянаж буулгасан:

Хуралдааны нарийн бичгийн дарга




В.ОЮУН
